
Nzambe molingami, Nzambe monene mpe na nguya, Oyo Akelaki biloko nyonso na nguya ya Molimo na 
Ye; mpe Azongisi Yesu Klisto, Mwana na Ye bobele moko, oyo Akufaki na bonsomi na ye mpo na biso 
basumuki, Ye oyo ya Sembo mpo na bazangi bosembo, mpo na koyokanisa biso mpe kozongisa biso na 
bondeko kitoko oyo tozali na yango lisusu nà Nzambe. Ndenge totéyami kati na Liloba oyo epambolami, 
ete tozalaki na bondeko elongo na Ye liboso na kozalisama ya mokili. “Ntango minzoto na ntongo bazalaki 
koyemba elongo, mpe bana na Nzambe bazalaki koganga na esengo, kuna mosika mpenza liboso na 
kozalisama ya mokili.” Ndenge toyebi te ete ezalaki na ntango moko wana nde Mwana na mpate 
abomamaki; na ntango yango nde Nzambe, kati na makanisi na Ye monene, Amonaki biso koganga mpe 
kosepela kati na lobiko na biso na nzela ya Yesu!

1

Mpe, na mpokwa oyo, tozali bobele na mwa moke ya nkembo monene na Nzambe, oyo ekomonisama 
na Boyei na Ye ya mibale. Bokono mpe mawa nyonso ékosila. Na sima, tokozala na nzoto lokola nzoto na 
Ye Moko ya Nkembo, mpo ete tókomona Ye ndenge Azali. Sikawa tozali kotala maboko na biso oyo ezali 
konuna, nsúki na biso ezali kokoma mpembe, mpe mapeka na biso ezali kogumbama, toyebi ete tozali 
bato ya kufa mpe kokende na putulu epai wapi mitó na biso migumbami sikawa, mpe epai wapi 
tozwamaki. Kasi, Nkolo Nzambe, na ntembe te lokola Ozali Nzambe, Opesaki elaka ete tokosekwa lisusu 
na mikolo na suka, mpe biso tondimi yango.

Solo totelemi ná kondima na biso na mpokwa oyo liboso na Bozali na Yo, tozali koya ná mpiko 
mpamba te Yesu nde apesaki biso motindo ete tosala yango. Ezali te mpo na likambo moko ya malamu 
oyo tosali, mpamba te tosali eloko moko te ya malamu; kasi toye na komikitisa, koyamboláká ete tozali 
na bozwi oyo na ntina na ngolu na Ye oyo epesameli biso. Yango wana, toyei na kosengáká ete 
Opambola biso na mpokwa oyo, na koteyama ya Liloba. Mpamba te ekomami ete: “Moto akobika kaka na 
lipa te, kasi na Liloba nyonso ekobimaka na monoko na Nzambe.” Mpe tika monoko na Nzambe eloba na 
mpokwa oyo. Tika ete maloba ébima, mpe tika ete Yango Ekota na bozindo na mitema na biso, bayoki, 
mpe totondisama na Molimo na Yo mpe na Bozali na Yo. Mpo tosengi yango na Nkombo na Yesu. Amen.

2

Le — lelo mpe lobi loleki, lobi na mpokwa nde ná lelo, tozalaki kolobela na ntina na liteya, yambo 
motó na liteya yango ezali : Mpo Na Nini Tozali Ebongisele Te. Mpe totalisi mpenza malamu mpo na nini 
tozali ebongiseli te, mpe mpo na nini tozali kondima kati na bibongiseli te. Mpo ete tomoni yango kati na 
Biblia, ete bibongiseli bibandisámá soko moke te na Nzambe; bibandisamá na satana; mpe totalisi yango 
polele na Biblia. Mpe lolenge nini na nzela ya bibongiseli, libunga ekoti. Sikawa tozali koloba boye mpo na 
kosembola mpe komema losambo oyo na boyokani ná Liloba na Nzambe oyo epambwami. Yango, elikia na 
biso etongami likolo ya oyo bibongiseli tezali koloba te, to oyo moto soko nani alobi te; etongami likolo ya 
likambo oyo Nkolo Nzambe alobaki. Mpe wana nde nzela bobele moko tokoki kosembolisama malamu.

3

Mpe na ntongo oyo, natalisaki bindimelo mitano, nabanzi, bikeseni oyo euti na bibongiseli, mpe yango 
elobami ata moke te kati na Biblia; mangomba ya Misioni bazali kogumbamela yango mpe bazali kotangisa 
lokola malakisi, likambo moko oyo mama ndumba mobange, lingomba Katoliko azali koteya, mpe yango 
ezali mpe lokola kati na lingomba ya Misioni. Mpe tozali kogumbamela eloko moko wana oyo ekesani na 
biloko nyonso na kati ya Liloba na Nzambe.

4

Lingomba ebongiseli ya liboso, totangaki yango na sima zanga oyo na kati na masolo ya Batata ya 
Nicée, ya lingomba ya Nicée. Sima na kufa ya bantoma, batata ya Nicée bayaki, mpe bango bakobaki 
mpo na mibu ebele. Mibu nkama misato na ntuku mibale na mitano, sukasuka bayaki na — na Nicée, na 
France, epai babongisaki li— likita monene ya Nicée. Mpe ezali kuna nde babongisaki bindimeli oyo 
lingomba Katoliko ezali na yango sikawa, mpe oyo epesami lokola epai na ba-Misioni.

5

Mpe ndenge nalobaki na — na malakisi na ntongo ya lelo, “Moko na moko na bileko ya Lingomba, kino 
na — na eleko na lingomba ya Tesaloniki, mibu nkoto moko na nkama mitano ya bileko ya molili, ata mbala 
moko te Ye azangaki koloba: 'Ozali naino kobatele Nkombo na Ngai.'”

6

Bongo, na ngámbo oyo mosusu, bazalaki lisusu kati na Klisto te, babimaki na nkombo moko ya 
ebongiseli: “ba-Katoliko, Luther, Wesley, Batiste, Presbiterien, Pantekotiste” mpe bongo na bongo.

Kasi kaka liboso mpenza ya suka ya eleko, Alobaki: “Natie liboso na yo ekuke efungwami.” Bomoni? 
Ezali nde eleko oyo tozali kondima ete tozali kati na solo sikawa, eleko ya 29, kati na lingomba ya 
Laodikia oyo ya Laodikia.

Mpe ezali mpenza mibu nkama misato na ntuku mibale na mitano kino na likita ya Laodikia. Mpe kati 
na yango, bakotisaki makambo lokola komwangisa, kosopa, mpe libatisi ya lokuta, molimo mosantu ya 
lokuta, makambo nyonso mosusu wana. Bazwaki yango.

7

Mpe na nsima ntango Luther, lokola azalaki sángo, mpe abimaki na lingomba Katoliko, amemaki 
makambo yango. Mpe uta na yango Zwingli abimaki, uta na Zwingli Calvin abimaki, uta na Calvin Wesley 
abimaki,  oh  mpe  bongo  na  bongo.  Mpe  bazalaki  bobele  kolekisana  bindimeli  yango.  Mpe  ndenge  nini

Nzambe akoki kokamba Lingomba na Ye, na ntango bango bazali kolanda banzela oyo Ye apesá ata moke 
te mpo ete bango bákambama wana?

Mpe bobosana te, na Emoniseli 17, tomonaki “mwasi.” Sikawa maloba oyo ezali polele. Makomami kati 
na Biblia, na bongo nabanzi ete nakoki koloba yango. Elobami ete mwasi wana azalaki “mwasi ya pite.” 
Elingi koloba ete azalaki mwasi ya lokumu mabe; ete asengelaki kobala mobali moko, kasi azalaki kosala 
pite ná mokili. Mpe azalaki na … Azalaki “MAMA NA BASI YA NDUMBA,” na yango azalaki na bana ya basi. 
Mpe toyemaki yango esika ezali, lokola ezali … Mpe kuna, ngai moko, komonáká yango kati na Makomi, 
komonáká malakisi na ye mpe makambo nyonso, nandimi ete Nkolo atalisi yango malamu mpenza: ete 
yango ekoki kozala eloko mosusu te bobele lingomba Katoliko. Yango ekoki kozala eloko mosusu te. Mpe 
ye abotaki banani ? Mangomba ya Misioni. Ya solo mpenza, abotaki bango.

8

Mpe asimbaki na loboko na ye kopo ya vinyo ya pite na ye, mpe azalaki kopesa yango na bakonzi ya 
mokili. Mpe ye mwasi yango azalaki moyangeli ya mokili mobimba, na elobeli ya molimo. Mpe ezali mpenza 
ya solo. Eloko mosusu ezali te …

Botala, tokoki kozonga sima na Daniele mpe tozwa ekeko. Botala ekeko yango: motó ya wolo, 
bokonzi ya Babilone; motako … to palata, ba-Mede na ba-Palasa; motako, Alesandala Monene, mpe 
bongo na bongo, bokonzi ya ba-Greki; na sima bikonzi ya Roma, bokonzi ya Roma ya Ebimelo na ntango 
mpe bokonzi ya Roma ya Elimwelo na ntango, makolo mibale.

9

Mpe botala malamu, kati na bikonzi wana zomi, yango ekokani mpenza na maseke zomi oyo tolobelaki 
na ntongo ya lelo, kati na moko na moko na bikonzi zomi yango oyo esengelaki kotelema, ezalaki na 
ebendé esangani na potopoto. Mpe ebendé yango euti na makolo, oyo ezalaki Roma. Mpe ezali na mwa 
mimesano ya Roma kati na bikólo nyonso oyo ezali na nse ya lola, na nzela ya lingomba Katoliko. Ezali 
mpenza solo. Mpe Bakosangana te, epai moko te.

kasi bakobálana kati na bango; bamoko na bamosusu. Biblia elobi ete bakosala yango. Mpe botala 
bango lelo oyo. Mwana na yo ya mobali ábimaka na elenge mwasi moko ya Katoliko; ntango bakokende 
mpo na kobala, basengeli kopesa elaka ete bakobokola bana na bango na kondima ya ba-Katoliko; 
bomoni, moko to mosusu. Bomoni, ezali mpo na kolembisa nguya ya mosusu.

Kasi ezali nini? Biblia elobi ete nyonso ezali ndumba na mobimba na yango. Sikawa, okosala nini? Ya 
solo. Mpe ndenge nini masumu ya bato ekofutama na … Tozongaki na Dutelonome, mpe totalisaki ete 
mwana ya makángo, mwana mbótela, akokaki kutu kokota na liyangani na Nkolo te mpo na mabota zomi 
na minei. Wana ezalaki na nse ya mobeko. Mpe Klisto ayaki mpo na kokómisa mobeko makasi. Koleka boni 
ezali makasi lelo?

Mpe likambo nini ezali kosalema na bango, likambo nini na basi ya bomoi ya mbido oyo tozali komona 
na balabala lelo, basi oyo bazali komela makaya, mpe kolata bilamba ya mikuse, basi ya bomoi ya mbido 
ná suki ya kokáta, mpe bongo na bongo? Eloko nini ezali kosala bango? Ezali mpo ete bamama na bango 
bazalaki kosala bongo. Masumu na nko ezali kopesama etumbu uta na libota moko kino na mosusu. Ezali 
nde bongo. Bongo tozui mbano nini? Tokomi na esika oyo nyonso ezali bobele lisanga ya masumu ya 
mbindo ya ndenge na ndenge.

11

Yango wana nde ntina Nzambe atelemisi Russie, kuna, ná bombe atomike mpo na kopanza ye, lokola 
na ntango na mpela, ntango Abimisaki mapata. Ya solo, Asalaki yango. Mpe Biblia elobi yango. Russie, 
lokola mboka oyo endimaka Nzambe te, ezali mpenza na ntembe te esalelo na maboko ya Nzambe na 
Nguya nyonso. Kaka lokola Nabukadanesala asengelaki kobebisa Yisalaele mpo ete batambolaki elongo na 
Nzambe te, Russie ezali kotelema mpo na “kobukanisa na ntina na basantu”,ya lingomba Katoliko, na 
ntina ya makila ya basantu oyo ye asopaki. Biblia elobi bongo. Akobebisa yango mobimba.

12

Na bongo botala malamu, soki mama na bango azalaki mobini na ndako ya miziki, mpe nkoko na 
bango ya mwasi ná mama na bango, bazalaki basi ya ndumba, ye azali nini lelo? Elenge mwasi oyo 
alongolaka bilamba na miziki ya rock-and-roll. Bana na ye bakozala banani?

13

Mpe yo okoloba: “Nzambe ásalaka bongo?” Iyo, mbuta muntu.

Nzambe apesaka etumbu ya masumu na nko ya bana, ya libota, ata kino na libota ya zomi na minei. 
Mpe soki Klisto ayaki mpo na kokólisa yango, bongo tokoki koloba: “mabota monkámá, to mabota nkama 
mitano.” Botala, Ye Alobaki: “Bato ya kala, bosila koyoka bango koloba, bato na ntango ya kala: 
'Okoboma te.' Ngai Nalobi: 'Moto soko nani oyo akosilikela ndeko na ye kozanga ntina, asili koboma.' 
Bosila koyoka bango koloba, bango bato na ntango ya kala: 'Okosala ekobo te.' Kasi Ngai nalobi ete moto 
oyo akotala mwasi mpo na kolula ye, asili kosala ekobo. ” Askomisaki yango … Kokólisa elingi koloba nini? 
Kokomisa yango monene mbala mingi koleka. Mpe soki na nse ya mobeko ezalaki mabota zomi na minei, 
likambo moko wana ekozwa ntango boni lelo?

Mpe bilenge mibali, mibali ya mwa mikolo, mpe mibali oyo basilá kobála bazali lisusu komemia ndai na 
bango ya libala te. Ee, bazali bobele kozua basi mpe kobika na bango bisika nyonso, kaka lokola bambwá
14

ya mpamba. Mbwa azali na lokumu malamu mpe na bizaleli malamu koleka oyo bato mosusu bazali na 
yango. Mpe nayebi ete ezali elobeli moko makasi, kasi ezali ya solo.

Mpo na nini? Mpe mangomba mazali na yango kokoba kokende mpe bazali koloba eloko moko te na 
ntina na yango. Mpo na nini? Bazali kosala mpenza lokola mama na bango. Mangomba ezali kosangola 
yango. Zambí, lingomba mpe lingomba oyo ya Misioni euti na lingomba Katoliko, masumu ya lingomba 
Katoliko ekómi likolo na ba-Protestant. Ya solo, ezali bongo, na boye nzungu ekoki te kobenga mbilika 
“mbindo.” Ya solo mpenza.

Sikawa tomoni, mpe kati na Makomi, tomoni ete … Mpe namoni ata komá moko te likolo na mesa na 
mpokwa oyo. Nalobaki: “Lakisa ngai esika bobele moko wapi Nzambe azalísá ebongiseli moko. Bolakisa 
ngai esika bobele moko oyo Nzambe atelemisá mwasi motei Bolakisa ngai esika bobele moko wapi Nzambe 
atyaki likambo ya komwangisa mai. Bolakisa ngai esika bobele moko wapi Nzambe abandaki likambo ya 
kosopela bato mai. Bolakisa ngai esika bobele moko wapi Nzambe asálá ete moto soko nani azwa libatisi 
na nkombo ya 'Tata, Mwana, Molimo Mosantu.' Botalisa ngai makambo yango. ” Kasi ata bongo, tosálaka 
yango ntango nyonso. Ezali mpenza na kati ya lingomba.

15

Sikawa, nalobaki: “Mpo na lolenge ya makanisi na bino, tokoki kozala ba-Batiste te, mpo tondimi ete 
bazua libatisi na Nkombo na Nkolo Yesu Klisto. Moto ata moko te na kati ya Biblia azwá libatisi ya lolenge 
mosusu. Bolakisa ngai esika moko wapi moto moko abatisamaki na nkombo ya 'Tata, Mwana, Molimo 
Mosantu', wana nakotombola maboko na ngai mpe nakoloba ete nazali mosakoli ya lokuta. ”

16

“Mpe soki Biblia elobi ete osengeli kobatisama na Nkombo na Yesu Klisto, elingi koloba ete osengeli 
kosala yango bongo. Polo atindaki bango ete bazua lisusu libatisi. Lolenge babatisamaki ezalaki na ntina 
te, basengelaki kozonga mpe kobatisama lisusu. Babatisamáki na moto moko wana oyo abatisaki Yesu 
Klisto; Yoane Mobatisi. Alobaki: 'Ekosimba lisusu te. Bosengeli koya, bóbátisama lisusu. ' Kasi basengelaki 
kosala yango liboso ete bazua Molimo Mosantu. Ezalaki mwango na Nzambe. ”

Nakoki mpenza kokota mwa na mozindo koleka na mpokwa ya lelo. Mpo na nini? Yesu akokisaka Liloba 
na Ye. Bondimi yango? Sikawa, pene na bino nyonso bozalaki awa na ntongo, kasi nalingi kolobela mwa 
mingi likolo na yango.

Mpo na nini Polo atindaki … apesaki motindo na ntango oyo yango esilaki kosalema? Polo alobaki: 
“Ata Mwanje na Likolo ayei koteya makambo mosusu, tika ete alakelama mabe.”
17

Sikawa bino bokoloba: “Tozali na Pole ya sika mpo na likambo yango.” Te, bozali na yango te. Yango 
nde Zabolo amemelakii Ewa, Pole ya sika. Bozali na ntina ya Pole ya sika te. Bosengeli kotambola kati na 
Pole oyo Nzambe asilá kotia awa, esili.

Sikawa bolanda na bokebi, boni ezali mpenza petee. Ntango bakitaki na Ngomba ya Kobongwana, 
Yesu alobaki na bayekoli na Ye: “Bato bazali koloba ete Ngai Mwana na moto nazali nani?”
18

“Moko alobaki ete Ozali 'Mose, to Eliya, to moko na basakoli.'”

Alobaki: “Bino bolobi nini?”

Alobaki, Petelo alobaki: “Yo ozali Klisto, Mwana na Nzambe na bomoi.”

Alobaki: “Opambolami, Simona mwana na Yona; zambí nzoto mpe makila emonisi yo yango te.” 
Bomoni, eyáka na nzela ya likíndo te. Eyáka na nzela ya bibongiseli te. “Mosuni ná makila emonisi yo 
yango te. Oyekoli yango na eteyelo ya teoloji moko te. Kasi Tata na Ngai, oyo azali na Likolo, amonisi yo 
yango. Mpe likolo ya libanga oyo Nakotonga Lingomba na Ngai; mpe bikuke ya lifelo ekoki kolonga yango 
te, ”emoniseli ya molimo ya Nani Ye azali.

Botala malamu: “Mpe Ngai nalobi ete yo ozali Petelo. Mpe Nakopesa yo ba-fungola ya Bokonzi. Mpe 
eloko nyonso okanga awa na mokili, Ngai nakotikala yango na Lola; eloko nyonso oyo okofungola na 
mokili, Ngai nakotfungola yango na Lola.” Sikawa, Asengelaki kobatela Liloba na Ye, soki te Azalaki 
Nzambe te. Malamu, na boye ntango Asalaki bongo, sima na mikolo moke Abakamaki na ekulusu, 
Asekwaki, Amataki na Likolo, mpe Petelo afungolaki Nsango Malamu na Mokolo ya Pantekote. Ye Asalaki 
yango? Ye, na ntembe te, asalaki yango. Sikawa botala, ntango azalaki …

Bato nyonso bazalaki koseka bango, mpamba te batondisamaki na Molimo. Babengamaki “bapengwi, 
batúntuki,” to nkombo moko ya ndenge wana. Basekaki kutu bango mpe balobaki: “Bato oyo batondisami 
na vinyo ya sika.”

Mpe Petelo atelemaki kati na bango, atombolaki mongongo na ye mpe alobaki: “Mibali mpe Bandeko, 
boyoka mongongo na ngai. Boyoka maloba na ngai mpe boyokemela ngai. Bato oyo balangwi masanga te 
lokola bozali kokanisa; ezali bobele ngonga ya misato ya moi. Kasi oyo ezali nde likambo oyo elobamaki na 
mosakoli Yoele, 'Mpe ekosalema ete na mikolo na suka, Nakosopa Molimo na Ngai,' mpe oyo Ye akosala 
na bana na Ye ya mibali mpe na bana na Ye ya basi, mpe na basali na ye, mpe bongo na bongo, kati na

eleko yango. ”

Mpe ntango bazalaki koyoka nsango yango, mitema mya na bango mitutamaki. Mpo ete, bayokaki 
moto oyo ayebaki ata kotanga te, nzokande batindamaki na makasi ete bayoka ye na bokébi, komonáká 
ete azalaki na Eloko moko oyo ezalaki kopela kati na ye, Molimo Mosantu. Kopekisa ye? Ee, elingaki 
kozala lokola komeka koboma móto oyo ezali kozikisa ndako ekauká, na mokolo ya mopepe makasi. 
Okokoka kosala yango te. Atondisamaki na Molimo Mosantu. Bongo, asalaki nini?

20

Balobaki: “Ee, mibali ná bandeko, tokoki kosala nini mpo tobikisama?”

Sikawa botala, Petelo, ozali na ba-fungola ya Bokonzi. Bomoni?

Sikawa, ntango Yesu asekwaki na mokolo ya misato, Azalaki na ba-fungola ya Bokonzi ya Likolo te. 
Boyebaki yango? Alobaki: “Nazali na ba-fungola ya kufa mpe ya lifelo,” kasi ya Bokonzi te, mpo ete yango 
epesamaki epai na Petelo.

Sikawa Alobaki: “Petelo, eloko nyonso okofungola na mokili, Ngai nakofungola yango na Lola. Eloko 
ókokanga awa na mokili, Ngai nakokanga yango na Lola. ”
21

Sikawa ye oyo atelemi waná ná bafungola, mpo na kofungolela mokili eloko oyo epambwami. Mpe ye 
wana azali na ba-fungola na loboko na ye. Mpe bazali kotuna: “Tokoki kosala nini mpo na kobikisama?” 
Sikawa, likambo nyonso ntóma ayebisaki bango básála, Nzambe asengelaki kondima yango na Lola, mpo 
Apesaki ye bokonzi yango.

Bongo Petelo alobaki: “Bobongola mitema, moko na moko na bino, mpe bobatisama na Nkombo na 
Yesu Klisto mpo na kolimbisama ya masumu na bino, mpe bokozua likabo ya Molimo Mosantu.” Boye te? 
Mpe yango nde ntina ba-fungola, na Likolo, efungolaki na nkombo mosusu te, na motindo mosusu te, na 
— na lolenge mosusu te. Efungolaki na mokili mpe efungolaki na Likolo, soki ezali bongo te, wana Yesu 
akokisaki Liloba na Ye epai na Petelo te. Mpe na bisika nyonso babatisamaki kati na Biblia, sima na 
yango, babatisamaki na Nkombo na Yesu Klisto. Mpe baoyo babatisamaki liboso na yango, esengelaki na 
bango kozonga mpo na kozua libatisi lisusu, na Nkombo na Yesu Klisto, mpo na kozua Molimo Mosantu. 
Wana nde ya malamu. Ezali kokoba bobele bongo.

Na bongo, soki tozali kolakisa libatisi na nkombo ya “Tata, Mwana, mpe Molimo Mosantu,” ezali lisakoli 
ya lokuta. Sikawa nalingi koyokisa bino motema mpasi te, kasi esengeli ete natalisa yango mpenza 
malamu mpo ete losambo oyo eyeba yango. Tozali awa lokola etónga ya bato mabe bayinga te; toyebi 
esika totelemi kati na Liloba na Nzambe. Bomoni, toyebi. Nazali kobeta móndengé na moto soko nani mpo 
na kotalisa ngai esika moko oyo moto moko abatisámá na nkombo ya “Tata, Mwana, Molimo Mosantu.” 
Sikawa yo okoyoka lisakoli ya lokuta to Solo? Bolukaluka kati na Makomi. Ezali likambo na yo.

22

Botalisa ngai esika wapi moto moko kati na Biblia, esika lingomba moko etiamaki lokola ebongiseli kati 
na — kati na Biblia. Bólakisa ngai kati na Biblia, esika oyo basilá kotia mwasi motei. Bolakisa ngai kati na 
Biblia, esika makambo nyonso oyo, oyo tozalaki kolobela, esila kosalema na Biblia. Ezali kuna te. 
Botangela ngai esika moko. Yo kende na ebongiseli moko …

Ee, ntango ba-Metodiste batelemaki, bateyaki kobulisama. Ezali malamu. Kasi, ntango bateyaki 
bongo, basalaki ebongiseli, mpe ekataki likambo yango. Yango wana Biblia elobi: “Ozali na nkombo.”
23

Yo okoloba: “Ngai nazali Moklisto.”

“Ee, yo ozali moto ya ebongiseli nini?”

Yo okoloba: “Metodiste,” mpo na nini, ozali mwasi na pite na bongo. “Ngai nazali Batiste,” mwasi na 
pite. “Pentekotiste,” ozali mwasi ya ndumba. Ozali moto ya lingomba wana.

Osengelaki kozala moto ya Klisto. Ezali na ntina te kolobáká: “Metodiste,” “Batiste.” Soki ozali 
Moklisto, ozali Moklisto kati na motema.

Moko na moko na bibongiseli oyo ekoki kobota bana, bana na Nzambe, ezali ya solo. Kasi soki okanisi 
ete okokende na Lola bobele mpo ozali Metodiste to Batiste, ozali na libunga. Mpe ezali na ntina wana 
nde biso tozalaki kotikala libanda na likambo yango.

24

Mpo na nini ba-Batiste bakoki komona te?

Natunaki mobali moko ya Metodiste awa, oyo azalaki kokoma mokanda mpo na doktora na ye, eleki 
ntango molai te. Alobaki: “Eloko bobele moko biso tozali na yango kotemela yo ezali ete yo ozali 
kosangana ná ba-Pantekotiste.”

Nalobaki: “Nani wana 'biso?”

“Biso, ba-Metodiste.”

Nalobaki: “Ee, nakoyebisa yo likambo nakosala. Nakoya na engumba na bino mpe yo okosala ete ba-
Metodiste bazwa mokumba na yango. ” “Oh,” alobaki, “ solo mpenza, tokoki kosala yango te.”

Nalobaki: “Yango mpenza nde nakanisaki. Natikali elongo na ba-Pantekotiste mpo ba-Pantekotiste 
bandimi yango. Ya solo. Bazali kopesa yango simbisi. Bango nde bazali kozwa matomba na yango. ”

Bato boni batángaki lisoló na zulunale Life, eumeli te, na ntina na lingomba ya ba-Pantekotiste? Ezali 
moko na makambo minene kati na eleko oyo. Bazuaki bandimi mingi kati na mobu moko koleka mangomba 
nyonso oyo etikali elongo. Mpo na nini? Ata kati na mabunga na bango, Nzambe azali kosalisa bango, 
mpo ete bandimi Solo mpe bázali kokóba kotambola na Yango. Ezali Solo.

Kasi eloko nini tozali kosala sikawa? Bomoni? Yango wana biso tozali ebongiseli te. Mpe kaka ndenge 
ba-Pantekotiste bakomi ebongiseli ...
25

Mpe kuna na ntango ya kala, ntango Molimo Mosantu ekitaki mbala ya liboso likolo na lingomba ya 
Pantekote, eleki mibu ntuku minei, mpe babandaki koloba minoko na sika, moko na makabo. Yango ezali 
likabo ya moke koleka. LIkabo ya moke koleka makabo nyonso, engebene Santu Polo, ezali nde koloba 
minoko na sika. Mpe kaka ntango yango ekitaki, “Oh,” bango balobaki: “tozwi Yango sikawa,” mpe 
basalaki ebongiseli, Likita Monene, oyo ekomi lelo Assemblées de Dieu. “Oh, moto moko te azali na 
Yango, bobele soki olobi minoko na sika,” mpe Nzambe akeyi mpenza mosika na bango, mpe Atiki bango 
wana. Ya solo mpenza. Iyo, mbuta muntu.

Na nsima bato na Bo-Nzambe moko bayaki, mpe bamonaki libatisi na Nkombo na Yesu. Balobaki: “Oo, 
tozwi Yango,” bakómisaki yango ebongiseli. Basalaki nini? Nzambe abimaki mbala moko mpe Atikaki bango 
wana.

26

Ezali mpo na: “Ye nani alingi, tika ete áyá.”

Bomoni, bato ya Bo-Nzambe moko bakoki kokende epai ya ba-Assemblées de Dieu te. Ba-Assemblées 
bakoki kokende epai na Bo-Nzambe moko te. Nasolólá na bato ya malamu koleka oyo bazali na yango, 
Mbuta muntu Goss, mpe Dokotoko Pope, mpe mingi misusu. Bato oyo bazali bato minene na … Nafandá 
elongo na bango. Nalobaki: “Ndenge nini okoki kolakisa wana nde ezali elembo, yo, moto ya mayele 
boye?”

“Ee,” alobaki, “Ndeko Branham,” moko, mibale to misato na bango, azalaki mpenza sembo, alobaki: 
“Toyebi ete ezali libunga, kasi tokoki kosala nini? Soki tolobi likambo moko na ntina na yango, sikawa, 
ekobebisa mwángo mobimba. ” Na ntembe te, mpe okozala lisusu epískópo te, to mokengeli mokonzi te. 
Likambo ezali nde wana.

Ndeko, nakosepela kutu kozala na mwa ndako ya Nzambe ya moke kuna na litúmu, to koteya na nse 
ya nzete ya momboya, mpe kozala na Solo, solo mpenza, mpe koyeba ete ozali koloba Solo. Moto 
alingaka Solo. Mpe otindami na makasi, lokola Moklisto, ete ómema litatoli ya Bosôló. Nzambe akomemisa 
yo mokumba na yango.

27

Bongo, na makambo oyo, soki ozuá naino libatisi na Nkombo na Yesu Klisto te, mpe osálá makambo 
oyo te, mpe ozuá Molimo Mosantu te …

Yo okoloba: “Oh, nalobá minoko na sika.” Elingi koloba te ete ozali na Molimo Mosantu.

Nasílá komona bandoki, bato na solóka, milimo mabe, mpe nyonso mosusu, koloba minoko na sika. Ya 
solo mpenza. Bazali na Molimo Mosantu te, mpe bino boyebi yango. Bazali komela makila na mokúwa ya 
motó ya moto, mpe kobina, mpe kobenga diabulu, mpe koloba minoko na sika. Ya solo mpenza. Bazali na 
Molimo Mosantu te.

Boye, mpo ete olobi minoko na sika, elingi koloba te ete ozali na Yango. Nzela bobele moko ya 
koyeba ete ozali na Yango, ezali ntango molimo na yo ezali kotatola na Molimo na Ye, mpe mbuma ya 
Molimo ezali kolanda yo; bolingo, kondima, esengo, kimia, motema molai, bolámu, bopolo, boboto. Ezali na 
ntango wana nde oyebi ete ozali na Molimo Mosantu. Ezali kotatola na Yango moko.

Sikawa, soki ozali komeka kotya motema likolo na likambo oyo ete ozali moto ya ba-Assemblée, to 
moto ya ba-Batiste, to ya ba-Presbiterien, omoni likambo ozali kosala? Ozali nde kozwa nkombo ya mwasi 
na ndumba. Ezali mpenza ya solo. Bima na likambo wana. Kende mosika na yango. Nalingi koloba te 
libanda na lingomba na yo to eloko moko; yo sala oyo olingi na ntina yango. Kasi bima na likambo ya 
koloba: “Oh, nazali Presbiterien. Biso tondimaka mikolo ya bikamwa te. ” Mpo na nini bondimaka yango 
te? Biblia ezali koteya yango. “Oh, nazali moto ya Lingomba ya Klisto. Bango balobaka ete ntango ya 
bikamwa esilá koleka. ” Bazali basakoli ya lokuta.

28

Nakoki kotalisa bino epai Yesu Klisto apesaki Nguya na Lingomba, mpo na kobikisa babeli, mpe 
kosekwisa bakufi, mpe kobengana milimo mabe. Nazali kobeta ntembe na moto soko nani ete alakisa ngai 
Likomi  moko  kati  na  Biblia,  esika  oyo  Ye  alongolaki  yango  na  Lingomba.  Eloko  nini  elongolaki  yango?

Bindimeli na bino moko, ya solo, Liloba na Nzambe te. Molimo Mosantu azali kaka kosala mosala, Azali na 
ye kokoba kosala, mpe Akosala mpo na libela.

Yango nde ntina biso tozali ebongiseli te: “bazali na lolenge moko ya kosambela, kasi bazali 
kowangana nguya na yango; kende mosika na bato ya boye.” Biso tondimaka makambo wana te.

Bongo, likambo yango ebandaki ndenge nini? Tosengeli kosala noki mpo tokóma na yango na 
lombangu mpenza sikawa, ndenge yango ebandaki. Sikawa, tozali na Makomi ebele oyo ekomami awa na 
ntina na Molimo Mosantu.

29

Eloko mosusu, tobetaki ntembe lobi na mpokwa likolo na “koyika mpiko ya basantu” lokola ba-Batiste 
bandimaka yango te. Te, mbuta muntu Ngai nakeseni solo ná ba-Batiste mpe na makanisi na bango likolo 
na malakisi ya Calvin. Na ntembe te, nazalaka na boyokani na ba-Presbiterien te. Nazali na boyokani ná 
ba-Metodiste te likolo ya lolenge bazali kozwa malakisi ya ba-Armenien. Iyo, mbuta muntu. Kasi bango 
nyonso mibale bazali na solo moko, kasi osengeli komema yango awa, esika ezali mpenza Solo. Ntango 
ozali kopota mbango kuna, okokota na mobulu ná yango. Ya solo.

Ba-Batiste bazali koya, bazali kobatisa mwa bato awa na kodindisáká bango na mai; mpe motei azali 
kobatisa bango, mpe bato libwa likolo na zomi kati na bango bamelaka makaya, bazali kobima kuna mpe 
kobeta lisano ya kalati, lisano ya bunco butu mobimba, kotambola-tambola, mpe kosala mimbongo ya 
sembo te; mpe basi nyonso bazali kolata bilamba mikuse, kuna, bazali kotambola tambola na ba balabala, 
kokáta suki na bango, mpe— mpe kobénda makaya mpe kobeta masolo, bazali na mayangani ya kotonga 
bilamba, mpe kosala maseki ya mbindo. Mpe bino bozali kobenga yango Boklisto? Mpe bokanisi ete bozali 
na kobatelama ya Seko? Okokende na lifelo ndenge wana. Okosepela kutu na lola te na lolenge wana. 
Ata moke te. Oyo wana ezali kobatelama ya Seko te.

30

Kasi ntango moto abotami mbala ya mibale na Molimo Mosantu …

Mpe bino ba-Pantekotiste, mpo ete bopumbwe-pumbwe, bolobi minoko na sika, bópoti bango na 
bilekelo ya losambo, yango elingi koloba te ete bozali na kobatelama ya seko. Bomeka kokotisa yango na 
motó te. Te, mbuta muntu. Elingi solo mpenza koloba bongo te. Mpamba te, oyebi ete bo — bomoi na yo 
moko ezali kotatola ete ozali sembo na Nzambe te. Ya solo. Ozali sembo te. Ezali naino kobatelama ya 
Seko te.

Kasi nalingi natuna bino likambo moko. Kobatelama ya Seko moko ezali? Biblia elobi yango. Biblia elobi 
ete bankombo na biso esila kokomama na Buku na Bomoi ya Mwana na Mpate, liboso ete mokili ebanda.
31

Ndenge nalobaki na ntongo oyo, nazali koloba yango lisusu. Moto oyo akomaki loyembo: “Nkombo ya 
sika ekomami na Nkembo na mpokwa oyo, mpe ezali ya ngai,” likanisi na ye ezalaki malamu, kasi azalaki 
na libunga, na oyo etali Makomi. Nkombo na yo ekomamaki te na butú oyo obikisamaki.

Nkombo na Yo, engebene Biblia, engebene Emoniseli 13, 17, mpe bongo na bongo, “ekomamaki kuna 
liboso kutu ete mokil ebanda; mpe Yesu Klisto abomamaki liboso na kozalisama ya mokili.”

Ndenge nini Nzambe, Ye oyo azali na suka te; ndenge nini Nzambe oyo azangi suka, oyo Ayebi suka 
uta na ebandeli, ndenge nini Akoki kopesa nzela ete lisumu eyá na mokili, soki ezalaki mpo na ntina moko 
boye te?

32

Sikawa, mpo na kozongela makambo mosusu oyo tolobaki. Nani azalaki liboso; Mobikisi to mosumuki? 
[Moto moko kati na losambo alobi: “Mobikisi.” — N.D.E.] Mobikisi, na ntembe te. Nani azali na nguya 
koleka; Mobikisi to mosumuki? Soki Mobikisi akoki kolongola lisumu, Azali na nguya koleka. Ee, mpo na nini 
Atikaki ete lisumu eyá mpo na kobanda? Mpo na komonisa ete Azalaki Mobikisi. Nani azali na nguya 
koleka, Mobikisi to bokono? [“Mobikisi.”] Mobikisi! Bongo, mpo na nini Atikaki bokono eyá? Mpo na 
komonisa ete Azalaki mobikisi. Namiyoki mpenza mosambeli sikawa. Iyo, mbuta muntu. Hólalá! Yango nde 
makoki na Ye.

Yango wana Atikaka ete mikakatano eyá. Yango wana Ye atikaka ete mawa eyá, mpo na kotalisa ete 
Ye azali esengo. Na ntembe te, ezali bongo. Yango wana butu ezali, mpo na kotalisa ete moi ezali. Yango 
wana tosilikaka, mpo na kotalisa ete kimia ezali. Ya solo, ezali malamu mpe mabe. Oh, Azali kitoko mingi.

Bongo, ebandaki ndenge nini? Tokokota mbala moko kati na yango, na lombangu mpenza, na bongo 
nakobomba bino butu mobimba te. Sikawa, esengeli kozala na ebandeli mpo na biloko nyonso.
33

Mpe nalingi natuna bino likambo moko. Sikawa likambo oyo ekoki … Yo kotisa yango bobele na kati ya 
libenga ya kazaka na yo . Ozali na ntina ya kotia yango likolo ya biloko na yo ya momesano te. Kasi 
boyoka likambo oyo.

Soki ozali ekelamu ya Seko, waná otikalá kozala na ebandeli ata moke te, to okoki kozala na suka 
ata moke te. Mpamba te, Seko euti na liloba oyo: “Oyo ezali na ebandeli te mpe na suka te.”

Bozali komikanisela yango, boye te? Nalobaki, na ntongo ya lelo, lolenge kani Melekisedeke, ntango 
Akutanaki ná Abalayama oyo autaki na kobomama ya mikonzi. Mpe Biblia elobi, na Baebele 7, ete — ete, 
“Lewi afutaki moko na zomi na ye na Melekisedeke, ntango azalaki na mokongo ya Abalayama tata na 
ye.” Abalayama abotaki Isaka; Yisaka abotaki Yakobo; Yakobo Abotaki Lewi. Ezalaki tata, nkóko, mpe 
nkókololo. Mpe wana Lewi azalaki na mokongo ya nkókololo na ye, Biblia elobi ete asilaki kofuta moko na 
zomi na Melekisedeke. Bozali koloba na ntina na Seko! Hólalá! Ye Alobaki te ete: “Asalaki yango na 
elilingi; ntango mosusu asalaki yango.” Biblia elobi: “Afutaki moko na zomi.” Amen.

Na boye, soki toyei na nzela ya momboto oyo ya malamu, ntango Polo ateyaki Nsango Malamu 
nazalaki kuna mpe bozalaki kuna. Tokokota na bozindo kati na yango, na ntango moke. Botala malamu, 
yango nde Makomi eyebisi biso, ezongi kutu mosika na sima.

34

Bokanisa naino! Lewi; na sima Yakobo, tata na ye; na sima Yisaka, tata na ye; na sima Abalayama, 
tata na ye; nkókololo na ye. Ntango Lewi azalaki na mokongo ya nkókololo na ye, afutaki moko na zomi 
na Melekisedeke.

Nalingi kotuna bino. Ezali koloba na ntina na nani, Yobo 27 ... 38, ntango Alobaki: “Yo ozalaki wapi 
ntango Natiaki miboko ya mokili? Ntango minzoto ya ntongo bazalaki koyemba elongo, mpe bana na 
Nzambe bazalaki koganga na esengo? ” Bana na Nzambe oyo bazalaki koganga na esengo bazalaki 
banani? Yesu alobaki na bango, ete: “Nazalaki na esengo elongo na bino liboso na kozalisama ya mokili.” 
Tozali bikelamu ya ntango te. Tozali bikelamu ya Seko.

35

“Moto moko te akoki koya epai na Ngai bobele ete Tata na Ngai ábenda ye. Mpe nyonso oyo bazali 
koya epai na Ngai, Nakopesa bango Bomoi ya Seko, mpe Nakosekwisa ye na mikolo ya suka. Moto moko 
te akoki kobotola bango na loboko ya Tata na Ngai, Ye oyo apesi bango epai na Ngai. ” Ndenge nini okoki 
kozanga?

Omoni, ozali kobanga. Ozali kobanga. Ozali kotenga tenga na ngambo moko mpe mosusu. Mpe yango 
nde ezali kotalisa malamu na mokili, ete okomi naino esika moko te. Ezali solo. Ndenge nini Nzambe akoki 
kobikisa yo soki Ye …

Bato boni kati na losambo oyo bakoki kotombola maboko, mpe bandimi ete Nzambe azali na suka te? 
Boyebi nini liloba oyo kozanga suka elingi koloba? Ezali mpenza kobonga be. Kozanga suka, okoki te — 
okoki kolimbola liloba oyo: kozanga suka te.

36

Yo osila kozua masini ya kokanga foto na yo mpe obongisi yango na kozanga suka? Kasi, elingi bobele 
koloba oyo nyonso ekoya na sima. Malamu. Nzela ya kobongisa masini ya foto na yo koleka wana ezali 
te.

Ee, yango nde Nzambe azali. Azali na suka te. Mpe soki Azali na suka te, lingangalá moko te, nzinzi 
ata moko te, liyanzi ata moko te, nsili ata moko te, kinsekwa ata moko te, to eloko moko te oyo esilá 
kozala to ekozalá na mokili, kozanga ete Nzambe ayéba yango liboso ya kozalisama ya mokili. Botala mwa 
makanisi likolo ya kozanga suka.

Ee, bongo, Nzambe oyo azangi suka, oyo Abikisi yo awa, mpe oyo Ayebi ete Akobungisa yo na 
mposo mokoyá, to na sanza oyo ekoyá, to na mobu mokoyá, wana Azali mpenza kotelemela ntina yango. 
Ye akoki kobungisa yo te. “Ye oyo akoyoka Maloba na Ngai, mpe akondima Ye oyo Atindi Ngai, azali na 
Bomoi ya Seko mpe akokóma na Kosambisama te, kasi asili kolongwa na kufa mpe koyingela na Bomoi.” 
Ekoki kosalema te. Okozala lisusu te …

37

“Ye oyo abotami na Nzambe asalaka lisumu te; mpamba te momboto ya Nzambe efandi kati na ye, 
mpe akoki kosala lisumu te.” Ndenge nini akoki kosala lisumu na ntango oyo mbeka ya lisumu ezali mpo na 
ye?

Ndenge nini nakoki kozala na bokono ntango nazali na nzoto kolongonu? Ndenge nini ngai nakoki 
kozala mokufi miso ntango nakoki komona? Hólalá! Ndenge nini ngai nakoki kozala kati na ndako mpe 
libanda na ndako na mbala moko? Ndenge nini ngai nakoki kolangwa mpe kozanga kolangwa na mbala 
moko? Okoki kosala yango te.

Mpe na ntango obikisami, ozali na nse ya Bolimbisi, mpe masumu na yo etangelami yo te. Dawidi 
alobaki te ete: “Esengo na ye oyo Nzambe azali kotanga lisumu na ye te, mpe kokweisela ye lisumu te”? 
Nzambe atangelaka ekelamo na Ye lisumu te. Ezali makasi. Oyo wana ezali miliki ya mai-mai te. Kasi ezali 
Biblia. Nzambe akotangela moyengebene lisumu te.

38

“Nzambe,” na ngolu na Ye, na nzela ya kobongisama liboso, “Alingi ete moto moko te abunga, kasi 
banso bakoma na kobongola motema.” Kasi lokola Azangi suka, mpe Ayebi nani akoya mpe nani akoboya 
koya, Akokaki kobongisa liboso makambo nyonso mpo etambola engebene mokano na Ye. Soki Asálaka 
yango te, mpo na nini Apesaki nzela na lisumu mpo na kobanda? Ntango Azalaki Mobikisi … Soki mosumuki 
ázalaka te, Alingaki kozala Mobikisi te; likoki oyo ezalaki kati na Ye, ekokaki komonisama te.

Ndenge nini Akomáki Mobikisi? Ndenge nini Akómáki mobikisi? Mpo ete Apesaki nzela ete bokono éyá, 
mpo Akoka komitalisa Ye moko lokola Mobikisi. Azalaki Mobikisi. Ndenge nini bokokaki mpenza kozala … 
Ndenge nini Akokaki mpenza koyebana? Ndenge nini likoki na Ye ekokaki kosala mosala? Ndenge nini 
Akokaki kobikisa mobeli, soki bokono moko te ézalaka? Asengelaki kopesa bokono nzela.

39

Kokamwa te ete Polo alobaki, na Baloma 8. “Moto na bolema, nani akoki koyebisa mo — moyemi 
mbeki likambo asengeli kosala na yango; nani, ntango lima etelemi mpe elobi: 'Mpo na nini, osali ngai 
motindo boye?' Ye atelemisaki Falo te mpo na ntina moko, mpo Akoka kotalisa nkembo na Ye kuna na 
Ezipito? Ye Akomisaka moto soko nani motema makasi, mpe Alongisaka nani Alingi. Ezali te ye oyo alingi, 
to ye oyo azali kopota, kasi Nzambe nde Azali kopesa mawa.”

Boye, ozalaki na eloko moko te ya kosala na kati wana. Ozali ata na likambo moko te ya kosala. Soki 
ezali ngolu, soki ezali likabo ya ofele, yo ozali na eloko moko te ya kosala na ntina na yango. Nzambe 
apesi yo yango, mpe ezali mokano na Nzambe. Yango nde eloko Nzambe abongisaki liboso mpo na yo.

Biblia elobi ete “tobongisamaki liboso mpo na bokonzi na bana, bana na Nzambe, liboso na kozalisama 
ya mokili.” Na sima, ntango Nzambe abomaki Mwana na mpate, na kati ya makanisi na Ye Moko, liboso na 
kozalisama ya mokili, mpo na kotalisa polele makoki na Ye, oyo Ye azalaki; ntango Mwana na mpate 
abomamaki, biso tobomamaki elongo na Ye. Ntango Makila ya Mwana na mpate ezwamaki kati na 
makanisi na Ye moko, kuna liboso na kozalisama ya mokili, nkombo na ngai ná ya yo ekomami kati na 
Buku na ntango yango, nyonso wana kati na makanisi na Ye monene.

40

Azali na suka te. Soki Asalaki yango te, mpo na nini Apesaki yango nzela? Nani azali na makasi 
koleka, (ndenge nalobaki,) Mobikisi to mosumuki? Nani azali na makasi koleka? Na boye, oyo ya makasi 
koleka asengelaki kopesa nzela na oyo ya bolembu, mpe Azali bobele kosala yango mpo na nkembo na 
Ye. Ntango Akelaki Lusifelo, Ayebaki ete akozala zabolo. Asengelaki kotika ete ezala wana mpo na 
kotalisa ete Azalaki Mobikisi, Klisto. Asengelaki kotika yango ésalema lolenge wana.

41

Sikawa, Biblia elobi te ete: “Makambo nyonso ezali kosala elongo mpo na bolamu ya bato oyo balingi 
Nzambe”? [Losambo elobi: “Amen.” — N.D.E.] Na boye, bozali kobanga nini?

Tika totelema mpe tosala.
Ná motema ya mpiko mpo na bitumba nyonso.
Bozala te lokola bibwele oyo basengeli kotindika, kobondela mpe kondimisa!
Bózala bilombe!

Nasepelaka na yango. Botelema! Mwa ntóki moko oyo ebandaki kosunga ngai mingi mpenza ntango 
nazalaki mwana moke, ezalaki moke koloba boye:
42

Ezalaki na moto na Loma moko ya lokumu,
Na ntango ya Bokonzi ya Baloma;
Oyo ayokaki moto moko ya bibangábanga,
Liboso na ndako monene, koloba:
“Oh, ezali kobatelama kati na nzete ya sapin,
Moto moko te akoki koningisa yango. “
“Oh, te,” elombe alobaki,
“Nakoluka nzela to na kokela yango.”

Yango wana. Ya solo. Soki Biblia oyo ezali koteya ete Yesu Klisto azali motindo moko lobi, lelo, mpe 
libela … Ezalaki likambo ya pete te ntango nabimaki na losambo oyo mokolo wana, mpe bato nyonso 
bazalaki koyebisa ngai ete likambo boye to boye ekosalema. “Bakomona yo lokola elandálanda, 
okobwakama na boloko, mpe lisanga nyonso ya minganga ekotelemela yo.” Kasi Nzambe alobaki ete 
násála yango. Biblia elobi ete Azalaki bongo. Mpe sikawa, móto ya kolamuka ezali kopela na bikólo nyonso 
na nse na Lola. Mpo na nini? Botelema na yango!

43

Ndenge nini obandaka mosala na yo ya mokolo na mokolo?
Yo obangaka nde mosala oyo ozali komona?
Yo ozalaka na esengo mpo na mosala oyo ezali liboso?
Motó na yo ezali nde mpamba mpe ya kolemba? (nalingi kosala makambo yango te.)
To ozalaka na esengo mpo na mosala oyo ezali liboso,
To ozalaka ntango nyonso na kobanga?
Soki ezali bongo, bandá kosala mosala oyo elandi.
Kanisá ete okosala yango..

Tikala na Yango. Solo mpenza. Zwa mokano na motema na yo, lokola Daniele. Tikala elongo na 
Nzambe.

“Oyo nyonso esalemaki wapi? Esalemaki ndenge nini? Eloko nini ezali kosala ete bato bázala lolenge 
wana? Mpo na nini tobelemi mpenza na kobebisama? Ndeko Branham, limbolela ngai. Eloko nini ezali 
kotinda yo okanisa ete makambo nyonso oyo esengeli kobebisama? ” Ebebisamaki mbala moko liboso, 
(yango  ezali  solo?)  kati  na  kobomama  ya  ntango  na  mpela.  Sikawa,  tozali  kokota  na  makambo  ya

44

mozindo mpenza. Mpe tokobelema mpo na kotanga.

Sikawa, nalingi ete bókamata elongo na ngai, Buku ya Ebandeli na mokapo ya 3. Soki bolingi koyeba 
eloko soko nini, nakoki kolakisa bino kati na Buku oyo ya Ebandeli, esika mangomba nyonso mpe bindimeli 
nyonso, mpe makambo nyonso oyo tozali na yango lelo, ebandá na kati na Ebandeli. Bato boni bayebi 
ete Genese elingi koloba “ebandeli”? Ya solo mpenza.

45

Tomoni lingomba Katoliko na ebandeli, Babilone, Nimilodi mobandisi na yango; tomoni yango na 
katikati ya Biblia, tomoni yango na suka ya Biblia; tomoni ete balukaki kokotisa basi batei na ebandeli ya 
Biblia na nzela ya bosambeli bikeko mikie mikie oyo esalemi na misisa. Bato boni basílá kotanga buku ya 
Hislop, Babilone mibale, mambi ma kala? Malamu. Boluka koyeba yango na masolo mibale oyo ya mambi 
ma kala. Bazalaki na mwasi moko… Mpe boyebi lisusu, ata Yakobo ayibaki banzambe ya tata na ye, mpe 
mwana na ye ya mwasi abombaki yango na nse na ye mpe amemaki yango kuna na lisobe, mpe yango 
ekomisaki molako mbindo, na nsima. Malamu.

Tótanga sikawa awa na Ebandeli.46

Nyoka alekaki nyama na mokili na mayele mabe, oyo Nkolo Nzambe asilaki kozalisa. 
Alobaki na mwasi ete, Nzambe alobaki solo ete bino bokoki kolia mbuma na nzete nyonso na 
elanga te?

mwasi azongiseli nyoka ete, Tokoki kolia mbuma na nzete na elanga.… 

Kasi mpo na mbuma na nzete … na katikati ya elanga, Nzambe alobi ete Bino bokoki kolia 
yango te, mpe bokomama yango te ete bokufa te.

Bongo nyoka alobaki na mwasi ete, Bino bokokufa solo te:

Mpo ete Nzambe ayebi malamu ete na mokolo oyo bokolia yango, miso na bino 
makofungwama mpe bino bokozala lokola banzambe, 
koyebáká malamu mpe mabe.

, (bomoni, koluka Pole ya sika), 

Bomoni ndenge bato oyo bazali lelo, kolukáká kolongola na Biblia? “Botala, ezali mpenza pete te 
kosopa, to komwangisa, to kosala boye te, to boye?” Te, mbuta muntu. Nzambe atiaki mwango, yango 
nde biso tosengeli kolanda, Oyo.

47

Bongo ntango mwasi amonaki ete nzete ezalaki malamu mpo na bilei, mpe ezalaki kitoko 
na liso, mpe ezalaki kofungola … ezalaki na motuya mpo na kopesa mayele, akamataki 
mbuma na yango, mpe aliaki, apesaki mpe na mobali na ye oyo azalaki pene na ye; mpe 
aliaki yango.

Miso na bango mibale mazipwaki, mpe bayebaki ete … bazalaki bolumbu. Basonaki nkasa 
na mosuke, mpe basalaki bilamba na bango.

Nakolinga kotelema awa miniti moke. Sikawa, esengeli ete ebandeli ya biloko nyonso ézala . Ozalaki 
na ebandeli. Sikawa biso … Sikawa, ezali likolo na yango nde nalingi kotia makambo nyonso oyo tolobaki 
uta na mayangani mibale oyo euti koleka, mpe kino awa.

48

Sikawa, na ntongo ya lelo tozongaki na sima mpo na kotala malamu, kati na Biblia, ntango Nzambe 
azalaki kokela mokili, ntango azalaki kosala bagaze mpe bagaze yango ekomaki kalsiumu, mpe potasu, 
mpe — mpe biloko ndenge na ndenge. Azalaki kosala nzoto na yo. Azalaki kobongisa ndako monene, 
lokola motongi monene ya bandako, lokola mokambi ya misala abongisaka bisalelo na ye mpo na mosala 
ya botóngi bandako. Azalaki kosala nzoto na yo, mpe Ye aatyaki yango wana. Ayebaki mpenza malamu, 
kati na makanisi na Ye, eloko nini elingaki kosalema.

Loboko oyo, Nzambe asalaki loboko yango liboso na Ye … wana Azalaki kosala mokili; kasi Asalaki 
molimo na ngai liboso ete mokili ézala. Sikawa, kasi loboko oyo ná nzoto oyo, Asalaki yango ntango 
Asalaki mokili, mpo ete nzoto oyo euti na mabelé, mpe ekozónga na mabelé. Nzambe asalaki yango. 
Atiaki yango nyonso wana na liyémi na Ye monene mpe na mwango na Ye.

Bongo, ntango Abandaki kosala mokili, Asalaki moto, mpe moto amonanaki mpenza malamu te. 
Sikawa, tolobaki na ntina na yango na ntongo ya lelo, totalisaki yango lokola lisano, ndenge nini — Tata 
ayaki mpe atalaki mwana na Ye ya mobali, oyo Azalaki na elilingi na Ye, mpe bongo na bongo. Na nsima 
Asalelaki ye mwasi, mosungi.

49

Sikawa, bobosana ete bikelamu nyonso ya mokili, Adama apesaki bango nkombo.

Asalaki bi — bibwele, ná banyama, mpe biloko nyonso. Mpe lelo, biso … Bayekoli ya badati mpe — ná 
mpe bato minene ya mayéle bazali koluka, útá mibu nkoto motoba, komona eloko oyo ezali koyokanisa, 
mpo na nini banyama … Moto azali kati na banyama. Toyebi yango, ete tosalemi …

Mpe mwasi azali bobele eteni ya mobali, auti na eloko mosusu. Mwasi azalaki kati na bikelamo ya 
ebandeli te. Nzambe asilisaki kokela mpo na mibu na mibu, na mibu, ntango Ayaki kosala mwasi uta na 
mokuwa ya mopanzi na ye. Adama asilaki kopesa nkombo ná bikelamu nyonso, na biloko mosusu nyonso, 
kasi eloko moko te ezalaki te mpo na ye moko. Bongo, Asalelaki ye mosungi; Akamataki mokuwa moko na 
mopanzi na ye, Akangaki mpota yango, mpe Asalelaki ye mosungi. Mpe moto, na molimo na ye, azalaki 
mbala moko mobali mpe mwasi.

50

Mpe mwasi azali bobele eteni ya mobali. Boye ntango mobali azwi mwasi mpo na ye moko, soki azali 
mpenza mwasi na ye, mwasi oyo Nzambe apesi ye, akozala mpenza mpo na ye kaka lokola eteni na ye.

Yango nde ntina mikakatano mizali mingi kati na mabala, ezali mpo ete yo okutani na elenge mwasi 
moko kitoko ná miso ya shokola to ya bulé, to eloko moko ya motindo wana, mpe na nzoto moko ya 
kitoko, mpe yo okolinga ye. Kaka ntango aboti mwana na ye ya liboso, mino ebandi kolongwa ye, abimi 
masusa mpe akomi mokolo, mpe yo olingi kobwaka ye libanda. Mpe bamisusu kati na bino basi, 
bakokutana na elenge mobali moko ná nsuki balalisa, na ndambo ya linzanza ya mafúta ya mama na ye 
asopi likolo na yango, mpe elingama. Kasi ekokweya nyonso; nayebi yango na makambo nabiki. Kasi 
likambo nini esalemi? Ezali nini? Yo ozali kokweya mayanga mpo na yango.

Osengeli kobondela liboso, mpamba te mwasi azali eteni na yo. Mpe soki oyambi mwasi na ntolo na 
yo, mpe okamati ye lokola mwasi na yo, mpe o ... Ye akotika elembo likolo na yo. Tólóba yango boye 
mpo ete bososola. Mpe mwasi mosusu nyonso likolo na ntolo na yo akokokana ná elembo wana te. Mpe 
Nzambe akomemisa yo mokumba na yango. Na boye bobosana yango te.

Yo oyo ozali kokamata mwasi ya moto mosusu mpe … Nayokaki lelo koloba na ntina na elenge mwasi 
moko awa na engumba, mwa eloko moke ya mawa. Nayebi ye. Mwa mobeti masano ya mbongo moko 
azalaki kosombela ye bilamba ya kitoko, mpe biloko nyonso, mpo na komeka kozwa ye na yango. Mpoko, 
oyo akosala likambo ya ndenge wana, akoki kutu kotaletama lokola moto te.

51

Boyebi, mbwa azali ata na nse bongo te, kasi bobengaka mama mbwa “ndumba.” Azali na ezaleli 
malamu koleka oyo kati kati ya basi ya Jeffersonville bazali na yango. Mpe bobengaka mama ngulu moko 
ya kala “nsombo ya mwasi,” mpe azali te … Azali na bizaleli malamu koleka basi ya Etats-Unis oyo, koleka 
mingi kati na bango. Ezali mpenza ya solo. Sikawa, nayebi ete ezali makasi. Nayebisaki bino ete nakoloba 
makambo polele, mpe nalingi ete bino boyeba yango. Mpe ezali solo. Bango nyonso, basi ya mikolo oyo, 
bayebi ata te soki bomoto ezali nini. bango balobaka: “Ezali kotungisa lisosoli na ngai te.” Ee, ozali na 
yango te. Botala. Iyo, mbuta muntu. Na ntango oyo boyebi nini ezali malamu mpe nini ezali mabe.

Sikawa botala. Mobali oyo, ntango akelamaki, Nzambe akabolaki molimo na ye. Mpe Azuaki eteni 
moko ya mobali, mopanzi na ye, mpe Asalaki mwasi uta na yango. Na nsima Azuaki molimo ya mwasi, ya 
petepete uta na mobali, mpe Asalaki mwasi uta na yango. Mpe Asalaki mobali, ná kimobali, makasi.

52

Na boye ntango omoni mo — mo — mobali moko oyo azali … boyebi, kobongisa manzaka, to soko nini 
bobengaka yango, manzaka na ye ya maboko; mpe, boyebi, minei na ngambo moko mpe mitano na 
ngambo mosusu, mpe — mpe abongisi nsuki na ye, alalisi yango; azali na monoko polele boye, mpe 
makambo ya motindo wana; moko na bilenge mibali oyo ya kitoko. Kanisa bobele, ndeko mwasi, eloko 
moko ezali kotambola malamu te na ndeke wana. Likambo moko etamboli malamu te. Ekozala malamu 
okengela ye malamu malamu.

Mpe ntango omoni mwasi moko ná likaya na ngambo ya monoko na ye, alati salopeti, mpe azali 
koloba: “Moninga, ngai nakoyebisa yo, oyo yango ezali!” Ndeko mobali, tálá mwana mwasi yango malamu. 
Eloko moko ezali kotambola malamu te kati na ye.

53

Mwasi asengeli kozala mwasi, mpe asengeli kolata lokola mwasi. Ntango Nzambe asalaki mobali, 
Asalaki ye na lolenge moko; mpe Asalaki mwasi na lolenge mosusu. Mpe ntango Nzambe alatisaka mobali 
bilamba, Alatisaki ye na lolenge moko, mpe mwasi na lolenge mosusu. Mpe Biblia elobi: “Ezali mbindo mpo 
na mwasi kolata elamba ya mobali.”

Mpe bino basi oyo bozali kolata mwa bapatalo wana, mpe biloko ya lolenge wana, bozali kolata yango 
libanda awa, mwa biloko … Bobengaka yango kutu nini, bakupe oyo ezali kokanga makasi na nsé ya 
mabolongo ? Bango ba …? Oh, eloko yango ezali nini oyo ba ...? Te, te, ezali bakupe te, ezali mosusu 
wana, ezali na makolo milayi. [Losambo elobi: “bakupe oyo ya makolo milayi.” — N.D.E.] Bakupe ya 
makolo milayi, mpe basalopeti, ba bulé ya mosala.

54

Tokotaki kuna, mpe balobaki: “Oyo ezali mpo na bamama.”

Nalobaki: “Te, osali libunga. Bamama balátaka biloko wana te. Ntango mosusu basi, kasi bamama te. 
” Ya solo.

Biblia elobi: “Ezali mbindo mpo na mwasi kolata elamba … mpe mpo na mobali kolata elamba ya 
mwasi.”

Mpe mokolo na mokolo, mibali bazali kokóma mingi lokola basi, mpe basi bazali kokóma mingi lokola 
mibali. Likambo nini? Tokoyeba yango na mwa miníti moke, na nzela ya Biblia. Basi bazali lisusu basi te. 
Nazali koloba na bino te, basi Baklisto. Nazali koloba na ntina na ezaleli ya basi mingi. Balingi kosala lokola 
mibali; balingi kokata suki na bango lokola mibali; kotia loboko likolo ya mesa esika batandaka masanga 
na banganda, boye, mpe koyemba Nzambe pambolá Amerika, ná likaya na songé ya monoko.

Bazali kotambwisa mituka na balabala, kozonga sima na motuka mpe kokota mbala moko na nzela 
monene. Totángaki … Nalingi koyebisa bino likambo moko. Mpe bino basi batambwisi mituka, boyoka. Billy 
Paul ná ngai, na liyangani ya suka oyo nazalaki na yango na ekólo mobimba, mpo na sanza motoba, 
nazalaki kotanga mabunga nyonso batambwisi basálaka na nzela. Mpe kati na makáma nkama misato ya 
nzela, bókanisa boni kati na bango bazalaki basi batambwisi? Ezalaki bobele … Zomi na libwa kati na 
bango bazalaki mibali. Mpe nkama mibale na ntuku mwambe to, nabanzi ezalaki nkama mibale na ntuku 
mwambe na moko nde ezalaki basi batambwisi. Basi batambwisi mituka! Sikawa, nalobi te ete basi oyo 
batambwisaka malamu bazali te. Kasi akoki kobaluka ata na lolenge nini.

55

Mpe yo meká bobele kopamela ye! Tika ázala kaka mwa kitoko, akotélema wana, akobanda 
kobongisa suki na ye ntango polísi akoya. “Ee,” ye akoloba, “na ntembe te, yo nde ozali kati na libunga!” 
Tozali ata na mobeko te.

Batalisaki yango polele mokolo mosusu, na likambo ya mpako oyo nauti koleka kati na yango. Tozali 
na mibeko te. Soki ezali …

Ezali kokamwa te ete bakambi minene ya Angleterre balobaki: “Demokrasi ezalaki lokola masuwa oyo 
ezangi lóngo.” Ezali solo, bazali kotelema na ebaelo, kosalaká lisukúlu mpo na maponami. Demokrasi epolá, 
ná mpe bakonzi ya mabe, mpe nyonso oyo etikali na yango. Nyonso esili kopola. Likambo bobele moko 
mpo na Nzambe kosala, ezali koboma yango nyonso, ndenge Alobaki ete Akosala, mpe Abanda ya sika. 
Sikawa botala ndenge tobelemi na Boyei na Ye.

56

Sikawa, ntango mwasi yango … Asalaki ye mosungi, mpe ye mwasi asengelaki kozala mosungi na ye 
mobali. Na sima …
57

Sikawa, likolo na yango, naino namoná motei ata moko te kondima likambo oyo. Mpe bamekaka 
koloba ete ezalaki lolenge mosusu, kasi mpo na ngai ezali komonana malamu bongo te. Balukaka koloba 
ete Adama ná Ewa baliáká nde bapome. Ndeko, soki … Nazali te koloba likambo oyo mpo na kosala 
maseki sikawa, kasi nalingi koloba yango. Mpamba te, soki kolia bapome ezali komema basi bayeba ete 
bazali bolumbu, ekozala malamu topesa lisusu bapome. Mpe boyebi ete ezali solo.

Boyebi malamu ete kolia mbuma ya pome, ezali yango te nde bango basalaki, mpo basosola ete 
bazalaki bolumbu. Solo mpenza, ezalaki yango te. Esengelaki kozala bosangisi nzoto. Esengelaki kozala 
bongo, mpo ete bamonaki ete bazali bolumbu ntango baliaki mbuma oyo epekisamaki. Mwasi azali nzete 
ya mbuma te? Yo ozali mbuma ya mama na yo te? Yango nde ezalaki mbuma oyo epekisamaki ete eliama.

Sikawa, botala likambo moko monene. Sikawa, eloko oyo bato ya mayele bakomi na komona ete ezali 
pene na oyo moto azalaki … Bazali kotimola mikuwa ya kala, bazali kozua mikuwa ya kalakala oyo 
ekangáma mpenza na mabanga, mpe bazali kokamata mitó, mpe bazali kokamata mikuwa ya mitó, mpe ya 
maboko, mpe mikuwa, mpe bazali komeka kosala ete émonana lokola moto. Mpe bango bayebi ete kino 
sikawa, eloko oyo bamoni ete ezali mpenza pembeni ya moto, pene na moto, ezali mokomboso. Ye azali 
lolenge oyo ezali mpenza pene na moto; kasi azali na eloko moko te ya kokokana ná moto, ye nde 
lolenge ya likolo koleka.

58

Lolenge ya bomoi ya nse koleka ezali ligbololo; lolenge ya likolo koleka ezali nde moto. Nzambe 
abandaki na nse mpe Akobaki komata, kino Akómaki na likolo mpenza, na elilingi na Ye. Alekaki na 
bandeke mpe banyama, Azalaki komata, kino Akómaki na elilingi na Nzambe. Asalaki moto na elilingi wana. 
Wana nde lolenge ya likolo koleka. Lolenge ya nse koleka ezali nde litaká oyo azali kobongwana na 
ligbololo, mpe bongo na bongo.

Sikawa, eloko oyo ezali koyokanisa, oyo bango bakoki komona te. Sikawa, botala malamu Makomi. 
Boko - bokondima ngai te na likambo oyo, mingi kati na bino, kasi nalingi … Nalingi bobele ete bobánza 
likolo na yango. Mpe bózala na makanisi mabe na ntina na yango te. Boyoka.

59

Nayebi ete mingi kati na bino bauti koyoka Molakisi DeHaan. Na ntembe te ngai … Lokola moto moko 
ya lokumu, ndeko moko mo-Batiste ya malamu, mpe na ntembe te ngai nasepelaka na ye. Azali na 
mayele mingi mpe na boongó, mpe — mpe abosaná makambo mingi oyo ngai nakotikala koyeba te; 
mpamba te azali Molakisi ya — ya Bonzambe, mpe azali mónganga, mpe azali Molakisi ya makambo na 
zébi. Azali moto ya mayele mingi. Kasi azali koloba ete ba … Ntango bana babali ya Nzambe bamonaki ete 
bana basi ya bato bazalaki bonzenga; ya azui ngámbo ya Josephus, mpe alobi ete “ba—bamikotisaki kati 
na mosuni ya moto,” mpe bakamataki basi kati na bango. Mpe bingambé bazalaki na mokili ya Noda. “Mpe 
bakamataki bango lokola basi  mpe  bafandaki  elongo  na  bango,  ntango  bana  na  Nzambe,  baánzelu  oyo

bakwea, bakamataki, bamonaki bana basi ya bato; mpe mposa ya nzoto ezalaki eloko moko monene, mpe 
atako bango bazalaki na lolenge ya masumu mpo ete bakweaki, bamikotisaki kati na mosuni ya moto.”

Soki basali bongo, babebisi lobiko na nzoto kouta na Nzambe, babebisi biloko mosusu nyonso. Soki 
Zabolo akoki kokela, wana akokani na Nzambe. Zabolo akoki kokela te. Nalingi ete botalisa ngai esika 
moko wapi Zabolo akoki kokela. Akoki kokela te. Azali bobele kobébisa oyo esilá kokelama. Azali mokeli te. 
Azali bobele mobébisi.

Ee, na boye likambo nini esalemaki? Botala malamu. Botála lolenge ngai nandimaka. Eloko ya 
koyokanisa oyo ezali kozanga yango oyo.
60

Sikawa, bazali na mokomboso, kasi bokoki te kosangisa mokomboso ná mwasi bongo bobimisa 
mwana. Okoki kosangisa moto ná nyama ata moko te. Ekosangana te. Bakoki kozongisa yo makila ya ata 
nyama moko te.

Ntango nazalaki na Afrika, bazalaki mpenza konyokola babola bato baindo na lolenge ete; moto moko 
alobaki na ngai, alobaki: “Bazali bobele banyama.”
61

Nalobaki: “Nini? Bazali mpenza bato kaka lokola yo, ntango mosusu mwa moke koleka. ” Tika 
nayebisa yo, ntango ozali na makanisi ya lolenge wana, obandi mpenza kokokana ná nyama. Nalobaki: 
“Moto yango, ata soki azali moindo lokola oyo babengaka zi-ndombe na lisano ya kálati, to soki azali 
motáné sooi lokola mbika, to bulé lokola indigo, akoki kobikisa bomoi na yo soki bazongisi yo makila na ye. 
Kasi komeka átá moke te kotika ete bazongisa yo makila ya nyama. ” Solo mpenza, azali moto.

Kaka mpo mposo moko ezali moindo, mpe mosusu shokolá, mpe mosusu motáné soo, mpe mosusu 
mpémbé, yango ezali na likambo moko ya kosála te. Biblia elobi: “Nzambe, na makila moko Asali bato 
nyonso.” Mpe ezali mpenza solo. Esika oyo tofandá, oyo ebongoli langi na biso, ezali na likambo moko ya 
kosála na yango te. Nzambe asalaki na moko — moto moko bikólo nyonso, makila moko, bikólo nyonso 
ndenge moko.

62

Ba-Chinwá; moto moindo akoki sikawa koloba te, moindo akoki sikawa koloba te ete, “Mo-chinwa 
wana a — azali motáné soo, nazali na likambo moko ya kosála ná ye te..” Azali ndeko na yo. Mpe yo 
mondele okoki te koloba na moto ya motáné soo to na moindo, na moko to mosusu na bango: “Nazali na 
likambo ya kosála ná yo te.” Azali ndeko na yo. Ya solo mpenza.

Botala sikawa, likambo oyo esalemaki. Nandimi mpe nakoki kotalisa yango na Biblia, ete ezali nyoka 
nde asalaki yango. Moto oyo azali kozanga kati kati na mokomboso ná moto, ezali nyoka. Mpo ete, 
boyoka, botala malamu sikawa, nyoka azalaki linyóka te. Azalaki na “mayele mabe” koleka banyama 
nyonso ya elanga.

63

Boye, nakendeki lelo kozwa ba-buku ya bagó bisika nyonso, mpo na koluka koyeba nini liloba oyo 
mayele mabe elingi koloba. Elingi koloba “kozala na mayele mingi,” mpe, na ndimbola ya malamu koleka ya 
— ya Baebele (yango euti na m-a-h-a-h, mahah) elingi koloba “kozala na boyebi ya solo ya mibeko ya 
bomoi.”

Sikawa, tótala naino yango mwa moke. Azali na mayele mingi, mayele mabe, nzokande abengami 
“nyoka.” Kasi bobosana te, azalaki eloko ya mayele mingi koleka, mpe akokanaki mpenza na moto koleka 
biloko nyonso oyo ezalaki na elanga; pene mpenza na moto. Azalaki linyóka te. Kolakama mabe nde 
ekomisi ye linyóka. Mpe azalaki … Biblia elobi ete azalaki oyoi aleki kitoko kati na nyonso.

64

Mpe ata elakeli mabe elongolaki bozenga na ye nyonso te, nzokande balangi ya nkembo ya nyoka 
ezali kitoko, mpe bozenga ná ekenge na ye. Ata elakeli mabe elongolaki ye yango te. Kasi kobosana te, 
Nzambe ayebisaki ye ete makolo na ye makolongwa mpe akotambola na libumu na ye. Mpe bakoki 
komóna mokúwa ata moko te kati na nyoka oyo ekokani na oyo ya moto, mpe yango nde ntina bato na 
mayele babulangani. Kasi ye wana.

Nzambe abombi yango liboso na miso ya bato na bwanya mpe ya mayele, mpe Alakaki ete Akomonisa 
yango epai na bana na Nzambe na mikolo ya suka, ntango bana na Nzambe bakomonisama, ntango,“bana 
na Nzambe oyo bazalaki kosepela kutu liboso na kozalisama na mokili. ” Ntango emoniseli monene ya 
Bonzambe mpe makambo mosusu ekopesama na mikolo ya suka, Akomonisa makambo yango na bana na 
Nzambe. Boyebi ete Makomi ezali koteya yango. Mpe tokomi na esika yango. Yango nde ntina Nzambe 
azali kofungolela biso makambo oyo. Nzambe azali komema bana na Ye na komonisama. Azali kokende 
likolo koleka esika boyebi nyonso ya bato esuki, mosika kino na kati ya bimoniseli ya molimo, mpe Azali 
komemela biso yango. Biso totalisaki kati na Biblia oyo te ete: “Awa ezali mpo na ye oyo azali na 
bwanya”? Ezali te makambo oyo atangaki na likindo; kasi makambo oyo ayekolaki na mabolongo na ye 
liboso na Nzambe, mpe oyo Nzambe asepeli kopesa ye. Bana na Nzambe, oyo bamonisami!

65

Botala nyoka, sikawa botala oyo nyoka azalaki, nakotalisa na bino lolenge azalaki, mpo na ngai.66

Tozali na … tokitaki longwa na ligbololo, na litaká, mpe bongo na bongo, mpe boye mpe boye, kino na 
suka tokomi na makako, mpe na mokomboso. Mpe uta na mokomboso, wana topumbwe kouta na 
mokomboso na moto, mpe tozali komituna mpo na nini.

“Ee,” bato ya mayele balobi, “sikawa bozela! Tokoki kosangisa mwasi ná makako, mpe ná 
mokomboso; mpe na ngambo mosusu, kosangisa mobali na mokomboso. ” Ekosimba te. Sangisa ye ná 
nyama mosusu nyonso; ekotambola te. Makila na bango ekoki kosangana te; kamata makila na yo, ezali 
makila oyo ekeseni mpenza.

Ezali nde likambo ya makila awa, mpe bakoki komona nyama yango te. Oh, Aleluya, nabandi komiyoka 
mosambeli sikawa. Botala. Mpo na nini? Nzambe abombelaki bango yango. Mokuwa ata moko te ya nyoka 
ekokani na mokuwa ya moto. Atie likambo yango mosika mpenza na lolenge ete bato ya mayele bakoki 
komona yango te.

67

Mpe nakotalisa bino esika moto ya mayele oyo auti, esika — esika azali, kutu. Bomoni, akoki koya na 
nzela wana te.

Esengeli koya na nzela ya emoniseli: “Yo ozali Klisto, Mwana na …” “Likolo na libanga oyo Nakotonga 
Lingomba na Ngai; mpe bikuke ya lífelo ekoki kolonga yango te,” emoniseli ya molimo. Ndenge nini — 
ndenge nini Abele ayebaki ete esengelaki kopesa mbeka ya mwana na mpate, na esika ya mbuma na 
elanga lokola Kaina apesaki? Emonisamaki na ye na molimo. Okozwa yango na nzela ya bakelasi ya likindo 
te. Okozwa yango na nzela ya bibongiseli te. Ozali kozwa yango uta na Lola.

Sikawa botala malamu nyoka, nyoka oyo ya ebandeli. Tika toyema elilingi na ye sikawa. Azali moto 
moko engambé mpenza. Azali kati kati na mokomboso mpe moto. Mpe, nyoka; zabolo, Lusifele, ayebaki 
ete wana ezalaki makila bobele moko oyo ekokaki kosangana ná makila oyo ya moto, moto bobele moko 
oyo ye akokaki kosalela. Akokaki kosalela mokomboso te, makila wana ekoki ekosangana te. Akokaki 
kosalela makambo misusu ya ndenge na ndenge te. Akokaki kosalela mpate te. Akokaki kosala mpunda 
te. Akokaki kosalela nyama ata moko te; asengelaki kosalela nyoka oyo.

68

Tózua ye sikawa mpo tomona ndenge nini azali. Azali moto monene, mbinga, engambé ya ebandeli. 
Wana nde ezali kosala ete bámóna mikuwa wana minene, mpe nakolakisa bino yango na Biblia. Sikawa, 
bolanda na bokebi. Malamu. Moto monene ya mbinga oyo, toloba ete a — azalaki na molai ya metele 
misato, mapeka minene, mpe azalaki mpenza lokola moto. Mpe makila na ye; nsima na ye kolakelama 
mabe, ekokanaki na ya banyama mosusu. Okoki kosangisa banyama. Mpe ekobaki kopesa makila ya 
makasi koleka, lolenge ya bomoi ya likolo koleka, lolenge ya likolo koleka, ekomata kino ekokóma na moto. 
Kasi eloko ya suka oyo ezali koyokanisa awa, kati kati na awa, elongolamaki. Bato boni bayebi ete bato 
ya mayele bakoki komona eloko oyo ezali koyokanisa te? Bino nyonso boyebi yango. Mpo na nini? Ye oyo 
awa, nyoka. Ezalaki ye, moto monene ya mbinga.

Mpe diabulu akiti, sikawa, alobi: “Nakoki kopesa kopemama.”

Sikawa, ntango obandi kotala basi mpe makambo bazali kosala, kobosana te, opakolami na diabulu 
(mpe azali mwasi na yo te).
69

Botala sikawa, diabulu akitaki mpe akotaki kati na nyoka. Mpe akutaki Ewa na elanga na Edene, 
azalaki bolumbu, mpe asololaki na ye na ntina na mbuma oyo ezali na káti. *Káti elingi koloba “katikati,” 
mpe bongo na bongo; bososoli, tozali kati na liyangani oyo esangani, basi ná mibali. Mpe alobaki: “Bongo, 
ezali na elengi. Ezali malamu mpo na miso. ” Asalaki nini? Abandaki kosala bolingo na Ewa, mpe abikaki ná 
ye lokola mobali na ye.

Mpe amonaki yango ezalaki na elengi, boye akendeki koyebisa mobali na ye, kasi asilaki kokumba 
zemi ya satana.
70

Mpe abotaki mwana na ye ya liboso, nkombo na ye ezalaki Kaina, mwana ya Satana.

“Sikawa,” yo okoloba, “yango ezali lokuta.”

Malamu, tokoyeba soki ezali lokuta to te. “Mpe Nakotya koyinana kati na Momboto na yo mpe 
momboto ya nyoka.” Nini? Momboto ya nyoka! Ye mwasi azalaki na Momboto, mpe ye nyoka azalaki na 
momboto. “Mpe Akopanza motó na yo, mpe yo okozokisa Ye na litindi.” Mpe mpota wana, kuna, elingi 
koloba “kosala Mbondi.” Bongo, talá “momboto” na yo ya nyoka.

Sikawa botala, bato mibale kobima wana.

Sikawa nyoka oyo, ntango atelemaki wana, engambe mobali monene oyo azalaki wana, asalaki ekobo 
elongo na mwasi ya Adama. Lisumu ezali wapi lelo? Eloko nini ezali kosala ete makambo ezala boye lelo 
oyo? Sikawa, ngai — ngai … Na ntembe te bokoki kososola likambo nazali koloba. Boye esalemaki nde 
bongo.

Mpe ntangoasalaki yango, Nzambe alobaki, Abandaki kobenga Ewa mpe Adama.

Mpe alobaki: “Nazali bolumbu.”

Mpe Ye alobaki: “Nani ayebisi yo ete ozali bolumbu?”

Wana babandaki kosala lolenge basalaka na mapinga, kobwaka mbeba likolo na moto oyo azali na nse 
na yo. Alobaki: “Ee, mwasi oyo Opesaki ngai, nde asali yango. Ye nde andimisi ngai ete nasala yango. ”
71

Mpe ye mwasi alobaki: “Nyoka apesaki ngai mbuma ya pome”? Malamu, motei, lamuka.

Alobaki: “Nyoka azimbisi ngai.” Boyebi nini kozimbisa elingi koloba? Elingi koloba “kokomisa mbindo.” 
Ndenge akomisamaki. Zabolo apesaki ye mbuma ya pome soki moke te. “Nyoka azimbisaki ngai.”

Mpe na sima elakeli mabe eyaki.

Alobaki: “Mpo oyoki nyoka na esika ya mobali na yo, olongoli bomoi na mokili. Mpe oko — okoyikisa 
mpasi na yo; mpe makanisi na yo ekozala na mobali na yo, ”mpe bongo na bongo.
72

“Mpe lokola boyokeli mwasi na yo, na esika na Ngai (nazuaki yo na putulú; ekelamo ya likolo koleka), 
okozonga na putulú.”

“Mpe yo, nyoka, lokola osali bongo, okozala lisusu na makolo te. Okotambola na libumu na yo, mikolo 
nyonso ya bomoi na yo. Mpe okoyinama. Mpe putulú ekozala bilei na yo. ” Yango wana. Yango nde eloko 
oyo ezali kozanga.

Sikawa, botala Kaina koya. Tótala malamu bizaleli na ye. Kaina ye wana. Azali nini? Azali mosali 
mombongo ya mayele mabe. Azali mosali bilanga. Azali na mayele mpenza, na mayele mabe; mosambeli, 
mosambeli mpenza; bótala malamu — bótala malamu makoki na ye sikawa. Bolanda ngai bobele mpo na 
mwa miniti moke lisusu.

73

Ye oyo azali koya. Ayebi ete azali na bonsomi. Alingi kokende na losambo. Amitongeli ndako ya 
losambo, abongisi makabo. Amemi etumbelo, mpe nyonso. Atongi etumbelo, atie felele na ye likolo na 
yango. Atie elanga, mbuma ya elanga, apesi yango epai na Nzambe. Alobaki: “Yango oyo mpo na Yo, 
Nkolo. Nayebi ete toliaki mbuma ya pome, yango nde ememi nyonso oyo. ” Bakitani na ye mosusu bazali 
na makanisi ya ndenge moko wana. Ezali kotalisa esika euti. Amemaki mbuma na ye ya pome, luta na 
elanga, akitisaki yango wana mpe alobaki: “Oyo ekosála mbondi.”

Nzambe alobaki: “Ezalaki mbuma ya pome te.”

Kasi, na nzela na emoniseli ya molimo, Abele ayebaki ete ezalaki makila. Na bongo, ayaki na mwana 
na mpate, akataki mongongo na ye, mpe akufaki.

Mpe Nzambe alobaki: “Ezali boye. Oyo nde esalaki yango. Ezalaki makila. ” Boyebi makila nini nazali 
kolobela. Malamu. “Makila nde esalaki yango.”

Sikawa botala malamu. Na nsima, ntango Kaina amonaki ete motúntuki ya ndeko na ye andimamaki 
liboso na Nzambe, mpe bilembo ná bikamwa bizalaki kosalema kuna, ayokelaki ye zuwa. Alobaki: 
“Tokopekisa makambo oyo kaka sikawa.” Bótala bandeko na ye, botala bana na ye, lelo. “Sikawa, ngai 
nazali na mayele koleka ye,” na bongo asilikaki. Nkanda wana eutaki wapi? Bokoki koloba ete Nkanda …? 
Abomaki ndeko na ye ya mobali. Azalaki mobomi.

74

Bino bokoki kobenga Nzambe mobomi? Mpe Adama azalaki mwana na Nzambe. Biblia elobi ete “Adama 
azalaki mwana na Nzambe,” na ebandeli wana ya peto kuna. Adama azalaki mwana na Nzambe. Mpe 
zuwa wana ná likunya, mpe makambo nyonso wana, ekokaki kobima na liziba oyo ya peto te.

Esengelaki kouta na bisika mosusu. [Maloba mazangi na eteni oyo ya bande — N.D.E.] Mpe eyaki na 
nzela ya Satana, oyo azalaki mobomi mpo na kobanda. Biblia elobi: “Azalaki moto na lokuta mpe mobomi, 
uta na ebandeli.” Mpe ezali bongo. Mpe abomaki ndeko na ye.

Mpe yango ezalaki elilingi ya kufa ya Klisto. Na sima, uta na yango, na ntembe te, Atelemisaki Sete 
mpo na kokamata esika na ye. Liwa, bokundami, mpe lisekwa na Klisto.

Mpe botala na nsima, bingambe na bino. Na sima Kaina akendeki na mokili na Noda. Soki tata na ye 
azalaki engambe moko monene ya moto, Kaina alingaki kokokana na nani? Tata na ye. Boye akendeki na 
mokili na Noda, mpe amemaki moko ya bandeko na ye ya basi.

75

Akokaki kosála lolenge mosusu te. Basi mosusu bakokaki kozala te kasi bobele na nzela ya Ewa. 
Balobaka ete babotaki bana babali mpe bana basi ntuku nsambo. Soki — soki mwasi ata moko te azalaki 
… Biblia elobaka na ntina ya mbotama ya basi te, bobele ya mibali. Mpe ntango ... soki basi misusu 
bazalaki te, bobele Ewa; boye ntango akufaki, bato balingaki kosila na mokili. Asengelaki kozala na bana

basi. Mpe Kaina asengelaki kobala ndeko na ye moko ya mwasi.

Akendeki na mokili ya Noda mpe azuaki — mpe azuaki mwasi na ye. Mpe ntango abalaki ye kuna, 
ezali kuna nde bingambe minene wana bautaki, baoyo bazalaki bana na Nzambe oyo bakweyaki; oyo 
bautaki na tata na bango, Zabolo, na nzela na kaina. Yango nde eteni oyo ezali kozanga.

Mpe botala malamu momboto ya nyoka. Sikawa botala malamu. Bobosana te, momboto ya nyoka 
ezali mosambeli. Bótala yango kobanda kosala sikawa, mpo na mwa miníti moke. Yango oyo, momboto ya 
nyoka. Likambo nini ekómelaki bango? Botika sikawa natanga naino eloko moko awa, nakomáki yango 
kaka na nsima na nzanga oyo.

76

Nini ebimaki na nzela ya molongo ya bakitani ya Abele? Boyoka oyo. Malamu. Abele ayaki. Sima na 
Abele, Sete ayaki. Sima na Sete, Nowa ayaki. Sima na Nowa, Seme ayaki. Sima na Seme, Abalayama 
ayaki. Sima na Abalayama, Yisaka ayaki. Sima na Yisaka, Yakobo ayaki. Sima na Yakobo, Yuda ayaki. 
Sima na Yuda, Dawidi ayaki. Sima na Dawidi, Klisto ayaki, kobonga be.

Botala na ntango wana ndenge Molimo na Nzambe ebikaki kati na Abele. Botala ndenge Ebikaki kati 
na Sete. Botala ndenge Ebikaki kati na Yuda. Botala ndenge Ebikaki kati na Dawidi. Botala Molimo moko 
wana, oyo ezalaki kobenga, na nzela ya momboto ya sembo, na bileko nyonso. Ata soki basalaki likambo 
nini, bango basilaki kobongisama liboso.

77

Botala Yakobo, moto ya mabe … Nazali koloba yango te mpo na kotuka. Kasi Yakobo, mozimbisi moko 
ya moke oyo azalaki ntango nyonso kokangama na mama na ye; kobaluka zonga zonga, mwana mobali 
oyo azali lokola mwasi. Atiaki biloko likolo na ye mpe akendeki kokósa tata na ye, mpo kózua lipamboli; 
kasi epesamelaki ye liboso na kozalisama na mokili. Ya solo mpenza.

Akendeki kuna mpe akosaki bokilo na ye; mpe akamataki banzete ya matono matono, bitape ya 
nzete monene, mpe atiaki yango kati na mai mpo na kobangisa bibwele ntango bazalaki na zemi, na ntina 
ete babota bana ya matono, mpo ákóka kokósa mpe kozwa bibwele yango. Nzambe apambolaki ye kati 
na yango. Ezali solo.

Mawa na moto nyonso oyo akoloba likambo soko nini na ntina na Yakobo. Boyebi — boyebi eloko 
mosakoli ya lokuta alobaki … Azalaki kosakola solo. Balame, alobaki: “Moto oyo akopambola ye 
akopambolama, mpe moto oyo akolakela ye mabe akolakelama mabe.”

78

“Nazuaki yo, Yakobo. Namonaki ye lokola … lokola na mboka mopaya. Mpe lokola mpongo alamusaka 
zála na ye, Ngai nalamusaki ye mpe Namemaki ye libanda.” Aleluya! “Na nzela ya makasi te, na nzela ya 
nguya te, kasi na Molimo na Ngai, elobi Nkolo.”

Botala yango kokita kino na kobonga be oyo. Molimo yango esalaki kino na kobonga be kati na Klisto, 
elekaki na nzela ya moko na moko ya batata ya mabote, ekobaki kino wana. Ezali na ntina te oyo 
basalaki, oyo balobaki, oyo basalaki, bango bazalaki mpenza momboto ya boyengebene.

Mpe, awa, ntango moyengebene Abalayama … Nkembo! Oh, namiyoki mpenza malamu. Ntango 
moyengebene Abalayama akutanaki na Melekisedeke, Oyo azalaki Nzambe Ye moko!
79

Melekisedeke azalki nani? “Mokonzi ya Saleme, oyo azali Mokonzi ya Yelusaleme, Mokonzi na kimia. 
Azalaki na tata te. Azalaki na mama te. Azalaki ata na ebandeli ya mikolo te, mpe suka ya bomoi te. ” 
Ata soki Azali Nani, Azali kokoba kobika. “Ye abótámá te. Akokufa soko moke te. Azalá na tata te to 
mama te. Azalá na ebandeli ya mikolo te, to na suka ya bomoi te. ” Boyébisa ngai soki ezalaki nani. 
Nzambe ya Seko; na oyo tobengaka e…

Oh, nabosani ndenge bobengaka yango sikawa. Teofani, ezali nde yango. Kaka lokola … Ezali lisapo 
te; kasi ata bongo, etalisami polele. Lokola Ayaki epai na Abalayama na hema kuna, lokola mwanje, mpe 
asakolaki, mpe ayebisaki Sala ete asekaki, na sima na Ye, mpe bongo na bongo. Likambo, likambo moko.

Mpe Azalaki wana. Akutanákí na Melekisedeke. Mpe nkoko … nkokololo Abalayama, na momboto ya 
moyengebeni, afutaki moko na zomi na Melekisedeke; mpe yango etangamaki na nkoko ya nkoko na ye 
mosika kuna, momboto ya moyengebeni.

Sikawa momboto ya — ya nyoka eyaki. Sikawa, bobosana te, koyinana ekozala, bitumba kati na 
bango.
80

Momboto ya nyoka eye, mpe yango ebimisi nini? Sikawa, tózua mwa mibu oyo ya liboso. Sikawa 
botala likambo nini esalami kuna. Tokotanga yango mbala moko, mpo nauti kotála yango. Momboto ya 
nyoka ebimisi Kaina. Kaina akendeki na mokili ya Noda, abotaki bingambé, mpe na sima bakendeki na 
mboka ya Nowa.

Bazalaki na boyebi, batángá mingi, bato ya mayele. Boye te? Bazalaki batongi bandako, babimisi 
biloko ya sika, bato  ya  zebi;  momboto  ya  moyengebene  te,  kasi  momboto  ya  Satana,  nyoka.  Bazalaki

bato ya lokola— lokola bato ya mayele, batongi, mpe bato minene, balakisi. Makomi elobi bongo. Bazalaki 
kosalela motako. Bazalaki kosalela bibendé. Bazalaki kosalela likéle. Bazalaki kobimisa biloko ya sika. 
Bayebaki lolenge ya kokómisa makasi bibendé ya ndenge na ndenge, mpe batongaki bandako, mpe bongo 
na bongo. Makomi elobi bongo. Mpe bazalaki kotyola Momboto ya mwasi, Noa, moyengebene. Ezali boye 
te? [Losambo elobi: “Amen.” — N.D.E.]

Tolanda bango mwa mosika. Na sima, tomoni bango kino na masuwa, biloko nyonso ebomamaki. 
Bakotaki mpenza na potopoto ya masumu, bazwaki bokonzi, bazalaki na boyebi mingi koleka mpe na 
mayele. kino ete ntango Nzambe atalaki na nse, batikalaki lisusu mingi te, na bongo Akamataki bobele 
Nowa ná libota na ye mobimba na kati ya masuwa, mpe Abetisaki mbula mpe Abomaki biloko nyonso. 
Anetolaki Enoka liboso. Boye te? [Losambo elobi: “Amen.” — N.D.E.] Momboto nyonso ezalaki wana, pene 
na momboto mobimba; kasi mwango na Ye esengelaki kokokisama.

81

Sikawa, Nowa ná bana na ye, oyo babimaki, Hama, Semi mpe Yafete, babimaki utá na molongo ya 
moyengebene.
82

Momboto elekaki na ngambo mosusu ndenge nini? Momboto ekotaki na masuwa, kaka lolenge esalaki 
na ebandeli, na nzela ya mwasi, basi na bango. Bamemaki momboto ya Satana, na kati ya masuwa; kaka 
lokola Ewa amemaki momboto ya Satana, mpo na kobota Kaina, na nzela ya mwasi.

Mpe bozali kotya basi lokola bateyi na biteyelo na bino, na ntango oyo Biblia ekweisi yango! Polo 
alobaki: “Soki moto moko akanisi ete azali mosakoli, to ata moto ya molimo, ayeba ete makambo oyo 
nazali kokoma mazali mibeko ya Nkolo; kasi soki ayebi yango te, botika ye ázánga boyebi.”

Yango nde ntina nabimaki na lingomba ya ba-Batiste awa. Ndeko Fleeman azalaki awa eleki mwa 
ntango moke; nakanisi ete azalaki kuna na butu yango. Motei Davis alobaki: “Mátá awa mpo na kotya 
basi oyo na mosala ya koteya.”

83

Nalobaki: “Nakosala yango te. Te, soko moke te. ”

Alobaki: “Ee, nakobwaka yo libanda.”

Nalobaki: “Nasila kobenganama na bisika ya malamu koleka oyo.” Nalobaki: “Oyo ezali Liloba na 
Nzambe, mpe yango ekweisi eloko wana. Mpe ngai nakoki te kopesa simbisi na makambo oyo Nzambe 
akweisi. ” Te, mbuta muntu.

Baoyo bazali kosala yango, bazali kotalisa ete bazali balakisi ya lokuta, basakoli ya lokuta. Biblia elobi 
ete bakozala bongo. “Bakopengwisa ata baponami soko ekoki kosalema.” Yango oyo.

Botala likambo oyo sikawa. Mpe uta wana, na nsima, eyaki Hama, Hama elongo na mwasi na ye, mpe 
bamisusu. Azalaki na elakeli mabe likolo na ye. Uta na Hama, Nimilodi abimaki, ye oyo atongaki Babilone. 
Longwa na Babilone, lingomba Katoliko ebimaki, ebandeli na yango. Elekaki na nzela ya Akaba. Elekaki uta 
na Akaba, kati na Yuda Mokeliota; atalisaki yango, motemeli na Klisto.

84

Mpe na mikolo oyo ya suka, molimo ya motemeli na Klisto mpe Molimo ya Klisto ezali awa. Molimo na 
motemeli na Klist ezali koloba, “Mikolo ya bikamwa esílá koleka.” Molimo na Klisto, ezali koloba: “Azali 
motindo moko lobi loleki, lelo, mpe libela.” Molimo na motemeli na Klisto elobi: “Bokeseni ezali te ata soki 
obatisami na 'Tata, Mwana, Molimo Mosantu,' basopela yo mai, bamwangisa mai likolo na yo, ezali nyonso 
ndenge moko.” Biblia elobi ete Nzambe akoki kokweya te, mpe Akoki kobongwana te. Yo okosalela nani? 
Ezali likambo na yo.

Bongo yo okoloba: “Bango bakoki kofanda elongo? Yo olobaki ete, kuna na kati ya masuwa, Ndeko 
Branham, Hama mpe Seti bango mibale bazalaki kuna na kati. ” Ezali solo, ezali mpenza ya solo. Hama 
azalaki mabe. Seti azalaki mosambeli mpe moyengebene. Malamu.

85

Tólanda naino Hama. Malamu, sikawa, Hama ná Seti bazali kati na masuwa moko; moko 
moyengebene, mosusu mozangi boyengebene. Yanganga ná ebenga bazalaki kati na masuwa moko. 
Yudasi ná Yesu bazalaki kati na lingomba moko. Motemeli na Klisto mpe Molimo Mosantu bazalaki kati na 
lingomba moko.

Mpe lelo, milimo moko wana ezali kosala. “Bazali na lolenge ya kosambela, basambeli mpenza, kasi 
bazali na lolenge ya kosambela mpe bazali koboya Nguya na yango; kende mosika na bato ya lolenge 
wana.” Molimo Mosantu, azali kosakola ete “Yesu Klisto azali motindo moko lobi loleki, lelo, mpe libela.” Yo 
okopona ngambo nini?

Motemeli na Klisto azali koloba ete Oyo ezali bobele buku ya bindimeli. “Tokozongela Endimeli ya 
Bantoma.” Nazali kobeta móndengé ná moteyi soko nani ete ayebisa ngai esika nini Endimeli ya Bantoma 
ezali kati na Biblia: “Nandimi Nzambe, Tata na Nguya, Mokeli ya likolo mpe ya nse; Yesu Klisto, Mwana na 
Ye. Nandimi Lingomba Katoliko Mosantu ya Roma, lisanga ya basantu.” Yango ezali wapi kati na Biblia? 
Kasi ata bongo bino bozali kozongela yango kati na mangomba na bino minene ya ba-Metodiste mpe ya

86

ba-Batiste. Ezali malakisi ya Zabolo, mpe basakoli ya lokuta nde bazali koteya yango.

Mpe nalikii ete nazali kozokisa bino te, kasi nazali kososolisa yango na losambo oyo. Bino baoyo ya 
Branham Tabernacle, bóboya makambo ya lolenge wana. Baye banso bazali kondima lisanga ya basantu, 
ezali misala ya bilimo mabe. “Moyokanisi azali bobele moko kati na Nzambe mpe bato, mpe ezali Moto 
Yesu Klisto.” Ezali na ntina te ata soki ba Malia bazali motango boni!

87

Bomoni ndenge momboto ya mwasi oyo esalaki kuna? Bomoni ndenge momboto ya mwasi ememamaki 
kuna?

Bótala lelo oyo, na Amerika. Amerika ezali momboto ya Zabolo. Ezali nini? Azali ekólo ya mwasi. Bosila 
koyoka: “Oyo ezali mokili ya mwasi.” Ya solo. Ezali ekólo ya mwasi. Bango nde bazali kopesa ndakisa.

Nakendeki kuna, kala mingi te, na Suisse. Basi bazalaki koloba … Mwasi moko moke oyo azalaki na 
Molimo Mosantu alobaki: “Oyebi, soki nakei kuna na Amerika, balobi ete basi bazali na bonsomi.”
88

Nalobaki: “Tika nayebisa yo makambo ezali komema.” Mpe nabandaki koyebisa ye.

Alobaki: “Oo, mawa, nalingi yango ata moke te.”

Nalobaki: “Ezali komema nde kuna.”

Boyebi, kuna bango basalaka makambo lokola basalaka awa te.

Ezali nini? Botika nátalisa bino ete Amerika ezali mwasi. Mbongo na biso ya ebende ezali na elilingi ya 
mwasi. Biloko nyonso awa ezali mwasi.
89

Boyebisa ngai, bandako ya masanga makasi ezali ya kokoka te kati na mboka, elingaki ... Okoki kotia 
bandako ya masanga ya makasi ntuku minei na engumba oyo, mpe kotia basi ya ndumba misato, basi 
kitoko oyo bazali kondenda denda na balabala; bango bakotinda milimo mingi na lifelo na koluláká bango, 
koleka bandako nyonso ya masanga makasi oyo okoki kotia kati na engumba. Ezali mpenza ya solo.

Na bongo ezali nani? Ezali mwasi. Azali nini? Azali nzambe ya Amerika.

Bazali kokamata basani misusu ya kala ya bafilime; kotalisa bango wana mpe babálá mbala minei to 
mitano, bazali kobika elongo ná mibali misato to minei ya kokesana na ntango moko, mpe bazulunalo 
mosusu etalisi yango polele mpe ezali koloba na ntina na yango, ezali kokanga bango bafotó na ntango 
bazali bolumbu awa. Mpe bino bilenge basi bozali kokamata bango lokola ndakisa na bino, (mpo na nini?) 
mpo ete mama na yo liboso na yo, mbala mosusu, nkoko na yo liboso na yo. Bomoni esika momboto ya 
nyoka ezali kosala mosala? Na ntembe te, ezali yango.

90

Mpe yango esali nini? Soki lisumu na nko ezali kopesama etumbu kati na mabota zomi na minei, na 
nsé ya mobeko, ekozala boni na lisumu na nko soki epesami etumbu lelo, na ntango momboto ya 
moyengebene ekómi pene na kosila? Mpe Nzambe alobaki ete ntango moko ekoya, soki Akómisaka mikolo 
mokuse te, ata moko te na yango ekotikala. Tokómi na ntango ya suka. Bókene koluka bayengebene na 
mpokwa oyo; bótambola kati na bingumba!

Oh, tozali komona bandimi ya mangomba oyo bazali mpenza sembo na ba-Batiste mpe ba- 
presbiterien, mpe bongo na bongo, na ndenge ekoki. Kasi bazali na likambo moko ya kosala ná Nzambe 
te, lokola simbiliki azali na likambo ya kolata sapato ya neje te. Bayebi likambo moko na ntina na Yango 
te! Nyonso bayebi … Ozali Moklisto? “Nazali Mo-katoliko.” Ozali Moklisto? “Nazali Batiste.” Ozali Moklisto? 
“Nazali Presbiterien.” Ozali Moklisto? “Nazali Pantekotiste.” Wana ezali ata na likambo ya kosala na Yango 
te.

91

Ozali Moklisto mpo ete Nzambe, na ngolu na Ye, Abikisi yo. Mpe oyebi Yango. Mpe eloko moko 
ebongoli bomoi na yo, mpo ozali kobika na lolenge ya kokesana. Mpe ozali moto ya sika mpe ekelamu ya 
sika kati na Klisto Yesu. Ya solo.

Kasi bomoni esika momboto ya nyoka? Momboto ya nyoka ezali nini? Ekobo. Bozali kolanda? Ekobo 
elongo na Ewa. Likambo nini ekómelaki yango? Eloko nini ememi yango? Ezali nini na mpokwa oyo?
92

Bótala na ntango ya kala, eleki mwa mibu, ntango loyembo ya liboso ebimaki. Bino mikolo, ntango … 
Bazalaki kolendisa banzembo liboso na bango, ete bákatisa bokabwani mpo na balandi na radio. Mpe 
nzembo ya liboso oyo ebimaki ezalaki:“Bóbalola yango, bilenge basi, bóbalola yango, bolakisa mabolongo 
na bino ya kitoko,” mpe nyonso wana. “Boseka tata mpe mama, mpe bopesa bango 'ha-ha-ha!'” Wana 
nde ya liboso balekisaki mpo ete ébima. Bino bokanisi ete moto oyo akomaki loyembo yango azali wapi na 
mpokwa oyo? Asilá kokufa.

Bokanisi nini mpo na Clara Bow, mwasi ya liboso oyo ayaki mpe alobaki na ntina na “ Mabúnu Ya 
Likama”; mpe likambo ya bolongoli bilamba liboso na bato oyo etindi bankóto ya milimo ya bato na lifelo? 
Bokanisi ete azali wapi na mpokwa oyo? Asilá kokúfá eleki ntango molai. Azali wapi, ná nzoto na ye? Ezali

kuna, esili koliama kati na putulú, mpe misópi ná nkusú ezali kolia yango. Mpe molimo na ye ezali kuna, 
liboso na Nzambe ya boyengebene.

Azali wapi, mobali oyo akamataki mwasi wana mpe asalaki bilamba wana ya mbindo oyo basi bazali 
kolata, oyo ezali kobimisa lolenge na bango na ngambo nyonso, mpe ezali kokanga bango na nzoto? 
Bokoloba: “Mpo na nini bazali kosala yango? Mpo na nini bozali kolata biloko ya motindo wana? ” Mpamba 
te bolingi ete mibali bátála bino, mpe lolenge mosusu ya kotalisa yango polele ezali te.

93

Yo oyebi ete ntango ozali kosala bongo, mpe moto moko ya masumu atali yo, oyebi likambo nini 
esalemi? Na esika ya Kosambisama … Okoloba: “Ndeko Branham, nazali mpenza sembo epai na mobali na 
ngai ndenge nakoki kozala.” Okokweisama lokola moto oyo asali ekobo. Yesu alobaki: “Moto nani akotála 
mwasi mpo na kolúla ye, asili kosála na ye ekobo na motema na ye.” Ntango moto yango akozongisa 
monoko mpo na ekobo, nani akozala moto oyo amemaki ye na yango? Lolenge omilatisaki mpe lolenge 
omitalisaki.

Na boye nalingi koloba te ete bosengeli kolata lokola mwa eloko moko oyo euti na kesi moko ya 
kalakala. Bobele, okoki komonana lokola mamá.

Mpe obimi kuna mpe olongoli bilamba, na mwa kupe na yo ya mokuse, okangi mwa nsinga zonga 
zonga na yango boye; ná bebé na yo na miso na ye lokola momeli makaya, ná likaya na monoko na yo, 
ozali kotambola na balabala. Bósalaka bongo mpo na ntina ya malamu te. Ekoki kozala ete okweisami na 
likambo yango te, kasi Zabolo azali kosálela yo lokola esalelo kaka lokola asalaki na Ewa.

94

Mpo na nini ezali ekólo ya mwasi? Mpambe te ezali komema mbala moko na bokonzi ya Lingomba 
Katoliko. Ezali ndenge nini lelo? Boyókaka bango ata te kotánga nkombo na Yesu. “Maria losako! Maria, 
mama na Nzambe! Santu Cecilia! ” Basantu ya ndenge na ndenge, basantu oyo bakufá. Eumeli te awa, 
kuna na …

Nazalaki na Mexique, na mobu moleki. Talá mwasi moko ya mawa koya, azalaki komibenda. Mabólongo 
na ye elongolamaki mposo mpo na komibenda na nse, azalaki kolela, mpe asimbaki maboko. Mpe tata 
azalaki kotambola ná bana mike mibale na maboko oyo bazalaki kolela, mpe mama azalaki mpenza komona 
mpasi mpo mwasi moko, oyo babengaka mwasi mosantu, akufaki. Batyaki ekeko na ye kuna likolo na 
ngomba. Molingami na ye abomaki ye. Mpe kaka ntango abomamaki bongo, na ntembe te, akomi 
mosantu; azalaki Mokatoliko. Na yango, azalaki kokende kosala ntúbélá ya masumu; mpe asengelaki 
komibenda na nse na bantaka ya kilometele misato, likolo ya mabanga , mpo na kosala ntúbélá.

95

Ndeko, soki eloko moko ezali oyo ngai nasengeli kosala, wana Yesu Klisto akufaki mpamba. Ngolu, 
nabikisami; ezali te na — na ngai moko, kasi na mokano na Nzambe, mpe na bobóto ya Nzambe.

Bapanzi-nsango batunaki ngai, balobaki: “Mbuta muntu Branham ... ” Mwa — mwana moke oyo 
akufaki mpe azongisamaki na bomoi, mpe makambo mosusu wana. Ba-Katoliko nkóto ntuku misato … Te, 
bolimbisa ngai. Ezalaki nkóto ntuku mibale. Nkóto ntuku misato, ezalaki na Afrika. Ba-katoliko nkóto ntuku 
mibale bayambaki Klisto lokola Mobikisi bango, na mbala moko, ntango esalemaki wana nazalaki na 
engumba Mexico. Mpe banganganzambe nyonso wana bakokaki ata koloba eloko moko te; bato bazalaki 
mingi, bakokaki kosala mobulu. Bato bazalaki mingi mpenza na ngámbo moko. Bongo alobaki: “Mbuta 
muntu Branham, ondimi ete basantu na biso bakoki kosala makambo lokola oyo yo osálaka?”

96

Lokola nayebaki malakisi na bango, nalobaki: “Solo, soki bazali na bomoi.” Bomoni? Boye, okoki kozala 
mosantu ya Katoliko te kino soki okufi naino te, boyebi.

Bongo alobaki: “Oh, okoki kozala mosantu te soki yo okufi te.”

Nalobaki: “Otangaki yango wapi? Polo alobaki: 'Epai na basantu oyo bazali na Efese,' mpe baoyo 
babengami na Nzambe. 'Epai ya basantu oyo bazali na Efese, azalaki kotanga mokanda na ye; mpe 
basantu oyo bazalaki na bisika mosusu, na Galatia, mpe — mpe 'basantu Ya Roma,' mpe bongo na bongo. 
Basantu, 'Baoyo babúlisami.' Yo olobi nini mpo na yango? ”

Alobaki: “Na ntembe te, sikawa, tosengeli kowelana likolo na Biblia te. Mpo, biso tozali lingomba, mpe 
ezali oyo lingomba ezali koloba. Oyo Biblia elobi etali biso te. Ezali nde oyo lingomba elobi. ” Alobaki: “Na 
bongo yo olobi nini mpo na lingomba Katoliko?”

97

Nalobaki: “Ebongaki otúna ngai motuna oyo te. Kasi lokola otuni ngai yango, nakoyebisa yo Solo.”

Alobaki: “Ee, nalingi ete oyebisa ngai Solo.”

Nalobaki: “Lolenge ya likolo koleka ya misala ya bilimo mabe oyo ngai nayebi.”

Alobaki: “Ndenge nini okomi na koloba boye?”

Nalobaki: “Eloko nyonso oyo ezali na boyokani na bakufi azali mosambeli bilimo mabe.” Nalobaki: “Soki

mosantu yango azongisi eyano, waná azali na lifelo. Mpamba te, baoyo basili kokatisa na ngámbo, Bi — 
Biblia na ngai elobi ete akokaki kozonga te. ” Ezali ya solo. Mpe nalobaki: “Soki ezali bongo, soki azalaki 
mosantu; waná zabolo nde azali koloba lokola mosantu, kasi ezali mosantu te, nsima na nyonso.”

Mpe alobaki: “Malamu, sikawa, zelá mwa moke.” Alobaki: “Bino mpe bobóndelaka epai na bakufi.”

Nalobaki: “Epai wapi?”

Alobaki: “Yesu Klisto akufaki.”

Nalobaki: “Kasi Ye asekwaki. Akufi te. Kasi Azali na bomoi, mpo na kolobela, moyokanisi bobele moko 
kati na Nzambe mpe bato. ”

“Ngai nazali Ye oyo akufaki mpe azali lisusu na bomoi, mpe azali na bomoi libela na libela. Nazali na 
ba-fungola ya kufa mpe ya lífelo. ” “Moto nyonso oyo alingi, tika ye aya komela mai na Bomoi, ofélé.” Oh! 
la la! Ye nde Nzambe na biso. Ye nde Nzambe na biso.

Mpe momboto ya moyengebene etikali lisusu mingi te. Lobá na bato na ntina na makambo oyo. 
Yebisa bato na ntina na bozongi na lolenge ya Biblia. Lobá na bato na ntina ya bikamwa. Lobá na bato 
na ntina na yango. “Lingomba na bango endimaka Yango te,” na boye bazali bana ya makango, mpo na 
Nzambe. Biblia elobi ete soki tokoki koyikela mpiko te minyoko, mimekano, kotyola, mpe kobengama 
“batúntuki” mpe bongo na bongo boye; soki bokoki koyikela yango mpiko te, bozali nde bana ya 
makángo, kasi bana na Nzambe te. Biblia elobi bongo.

98

Bobénga ngai “motúntuki”, soki bolingi. Bobénga ngai eloko nyonso bolingi. Ntango nyonso oyo 
motema na ngai ezali semba ná Nzambe, mpe makambo oyo nazali kobika elongobani na Biblia ya 
Nzambe, nakokóba kokende liboso na nzela moko wana. Iyo, mbuta muntu. Yango nde biso tondimaka. 
Yango nde Lingomba ya Nzambe na bomoi, oyo euti na malakisi ya likindo te. Euti na makanisi moko ya 
mayele ya bato te. Euti mpenza na Solo oyo emonisami, yango ezali ete Yesu Klisto azali Mwana na 
Nzambe.

Soki názalaka bobele na likanisi ya mayele ya bongó, mpo ete lingomba ya ba-Batiste to lingomba ya 
ba-Metodiste bateyaki ngai ete ezali eloko boye to boye; ntango nayoki Biblia oyo, soki Biblia ... Soki 
nabátisámákí na nkombo ya “Tata, Mwana mpe Molimo Mosanto,” mpe natángi Biblia oyo, mpe motei 
moko ayebisi ngai ete ata moto moko te kati na Biblia abátisamá na nkombo mosusu kasi bobele na 
Nkombo na Yesu Klisto, mpe ngai natángi yango mpe namoni ete ezali Solo, nakokóta na mai na 
lombango mpenza na ndenge nakokoka. Iyo, mbuta muntu.

99

Soki moto moko ayebisi ngai ete — ete Yesu Klisto azalaki mobikisi monene; kasi lingomba na ngai 
eyebisi ngai ete “Ntango ya bikamwa esilá koleka,” mpe ngai nazali na bosenga ya lobiko na nzoto; 
nakopota mbango mpenza na etumbelo, mpo na kobikisama. Na ntembe te, nakosála yango.

100

Soki nazalaki motei, mpe nazalaki na — na mwasi moko motei na eteyelo na ngai, mpe natangi kati 
na Biblia mpe namoni ete mwasi asengelaki koteya te, nakolongola ye wana, ata soki nasengeli kotika 
loposo na ngai.

Mpe bino bokanisa lisusu, efandaki ye kuna na nsima esika Ndeko mwasi Wright afandi, na mpokwa 
moko, mwasi moko alingaki kobengana ngai mpo nasalákí likambo ya ndenge wana. Iyo, mbuta muntu. 
Nalobaki: “Okokóta na losambo na ngai te ná …” Ezalaki ntango bazalaki na momesano ya kokitisa bilamba 
na bango ya likolo na nse mpenza boye, bilamba wana ya lolenge na yango, mpe nzoto na bango ezalaki 
pene na bolumbu. Nalobaki: “Soki bameki koya na losambo na ngai, solo mpenza nakobimisa bango 
libanda.” Mpe mwa elenge mwasi moko oyo asilá nsoni, mosika te awa, akufaki ntango moke sima na 
yango; mpe atindaki babenga ngai, azalaki kobunda na liwa. Azalaki mwasi ya Mokatoliko, abelemaki 
wana mpe afandaki ná elamba ya ndenge wana. Nabwakaki miso na nsima kuna mpe natalaki ye malamu 
wana nafandaki awa liboso, mpe tozalaki koyemba. Nalongolaki kazaka na ngai, nakendeki kuna na sima, 
nafinikaki mapeka na ye na yango. Nalobaki: “Mamá, soki olingi koyoka ngai koteya, okosepela kolata 
kazaka oyo wana ozali kati na ndako ya losambo na Nzambe?” Bomoni? Ya solo.

Atutaki makolo na nse mpe abimaki, mpe atombolaki mwa bibebu na ye likolo. Abimaki libanda na 
ndako. Alobaki: “Soki azali na lolenge ya kosambela, nakotika te ete ngombe na ngai ázala na lolenge ya 
kosambela ya bongo.”

101

Nalobaki: “Komitungisa te, akozala na yango te.”

Na nsima tozalaki na losambo na hema, babengaki ngai mpo azalaki kokufa. Motema na ye 
ekangamaki, mpe azalaki kobunda na liwa. Mobali na ye ayaki. Alobaki: “Yaka nokinoki!” Mpe nazalaki 
mpenza na kati ya liyangani. Azalaki mobali monene mpe molai, atelemaki na ekuke, azali kozela ngai. 
Mpe nakimaki mbangu lokola …

Nakotaki na motuka na ngai mpe nakendeki na  lombango  kuna.  Ezalaki  ngai  komata,  nakutanaki  na

lifulumé wana ya mokolo kuna, oyo afándaka na Howard Park, kino lelo. Alobaki: “Mokumi, ezali na ntina 
te ya koya.” Yango ezalaki eleki pene na mibu ntuku mibale, ntango mosusu koleka. Alobaki: “Akufi.” 
Alobaki: “Akufi eleki pene na miniti misato.” Alobaki: “Abengi yo na makasi na ye nyonso.” Alobaki: “Nazali 
na nsango moko mpo na yo.”

Nalobaki: “Nini?”

Alobaki: “Yebisa motei wana, oyo nalobaki na ye bongo, 'Limbisá ngai, nabondeli yo.'”

Nakendeki kuna kotala ye. Mwasi kitoko; mpe ayokaki mpenza mpasi makasi. Azalaki na mwa matono 
na zolo na ye; mwasi moko kitoko. Mpe matono yango, emonanaki lokola etombwanaki. Miso na ye 
ebimaki mpenza na madusu na yango, mpe ebalukaki mwa ndambo na sima. Na ntembe te, misopo na ye 
mpe bangei na ye eninganaki, mpe mólinga ezalaki kobima na mbeto bisika nyonso, boye.

102

Mpe mobali na ye atalaki ngai, alobaki: “Ndeko Branham, bondela, mpamba te alingaki komona yo.”

Nalobaki: “Kobondela mpo na ye sikawa ekosala malamu moko te.”

“Nzete ekweyaka bobele na ngámbo oyo etengami.” Bomoni? “Bomikosa te; Basakanaka na Nzambe 
te. Nyonso oyo moto akolóna, yango nde akobuka. ”

Bomoni esika ezali? Sikawa likambo nini esalemi? Botala mwasi oyo akosála bongo. Botala basi oyo 
babikaki kuna na ntango ya kala, mwasi mobini na ekalá, mwana na ye ya mwasi azalaki nani? Mwasi ya 
mbindo! Mwasi ya mbindo, mwana na ye azali nani? Elenge mwasi mobini ya rock-and-roll. Bongo ye, 
mwana na ye akozala nani? Ah! Ezali nini?

103

Bomoni momboto ya moyengebene?

Botala, bino ba-Batiste. Bozonga sima mwa ntango moke. Bozonga na John Smith, mobandisi na bino, 
bino ba-Batiste. Ntango azalaki kobondela mpo na masumu na nko ya bato, kino, azalaki kolela mpe 
kobondela mpo na bato kino miso na ye ezalaki kovimba mpe kokangama, na lolenge ete mwasi na ye 
asengelaki koleisa ye bilei ya ntongo na mesa.

Mpe bino ba-Metodiste awa, ná pauni na zolo mpe na matoi na bino, mpe bokomi lokola nzete oyo 
eliaka banzinzi mpo na zabolo; mpe bozali kotambola bolati bakupe mpe biloko ya motindo wana! 
Nzokande moto na mpiko oyo, John Smith, moko na bampaka ya lingomba ya ba-Metodiste, liboso na ye 
kokufa na mibu ntuku mwambe na mitano, ateyaki liteya moko ya mokuse ya mbula minei … ya ngonga 
minei. Basengelaki komema ye mpe kotya ye na eteyelo. Mpe maloba na ye ya suka yango oyo. Alobaki: 
“Ngai nabetisami libaku mpenza na misala ya lingomba Metodiste.” Alobaki: “Ata bana basi ya lingomba 
Metodiste bazali kolata mpete ya wolo na misapi na bango.” Ye alingaki koloba nini lelo, wana bazali 
koyemba na korále balati bakupé?

104

Bozalaki kokima malamu. Likambo nini esalemi? Bozali kosala makambo lokola mama na bino. Ezali 
mpenza bongo.

Yango nde ntina biso tolingi ata moko te ya makambo ya bibongiseli oyo ezala zongazonga awa, to, 
maloba moko etiama awa: “Tozali ba-Metodiste. Tozali ba-Batiste. ” Tozali bobele ya Klisto. Tika yango 
ndenge wana, zalá nsomi.

Sikawa, bomoni momboto ya nyoka? Elingaki kosala nini na mwasi ya motindo wana? Yango elingaki 
kosala nini? Nini? Bakobaki, moko sima na mosusu. Ba-Batiste bazongaki, ba-Metodiste bazongaki, ba-
Presbiterien bazongaki. Basalaki nini? Bango nyonso bazongaki nokinoki, lokola mama na bango, mobange 
mwasi ya pite. Bango nyonso bazali wana, kosaláká bondumba moko wana. “Ee, eloko moko ekeseni te. 
Badindisamaki na mai. Bamwangisaki mai likolo na bango. Bango, bango bayaki, bayambolaki. Bango 
batosaki epekiselo mpo na sanza motoba; bamelaki mpenza mingi te kati na ntango yango, mpe bongo na 
bongo. Bazali bandimi malamu. Bafutaka malamu na … ” Hólalá! Yango ezali ata na likambo moko ya 
kosala te ná mbuma ya Molimo.

105

Mbuma ya Molimo ezali “kondima,” kondimela Yesu Klisto motindo moko lobi loleki, lelo, mpe libela; 
“bolingo” mpo na bandeko; “ esengo, kimia, motema molai, boboto, bolamu, bopolo, komipekisa.” Yango 
nde makambo, mbuma ya Molimo.

Mpe tozwa mobali moko, “Ee, ye — azali kobika bomoi malamu kati na bazalani.” Mpela moko Esau.106

Esau asalá moto moko mabe te, nzokande esau azalaki oyo ya zabolo; kasi Yakobo, abimaki na 
libumu yango moko, azalaki oyo ya Nzambe. Momboto ya Zabolo; Momboto ya mwasi, Momboto na 
Nzambe eyaki.

Sikawa bomoni, nyonso wana ememi na likambo oyo, eloko nini etikali na mokili lelo? Nakoloba yango 
na  makasi  nyonso,  mpo  ete  bososola  ngai  malamu,  mpe  tokobanda  kolamuka  na  nsima  na  yango,  na

liyangani oyo ekolanda. Ekomi na lolenge moko. Mpe, bolimbisa ngai, nazali koloba yango te mpo na 
kotúka. Nazali koloba yango mpo na kozokisa te. Ekomi na esika moko, na etonga monene ya basambeli 
oyo babotamá libanda ya libala, bana makango. Yango nde nakomi na komona. Ekómi mpenza na likambo 
yango. Boyebi ete ezali solo. Ekomi na esika oyo ezali bobele basangani ya lingomba mpe bai-lingomba, 
“bazali na lolenge ya kosambela, bazali koboya Nguya na yango,” kino ekomi na etonga ya basambeli, 
bana ya makango. Ezali mpenza bongo.

Eloko nini mosusu etikali? Fizé moko ezali kuna likolo, ebele na yango, ba-bombe atomike mpe biloko 
mosusu nyonso. Bazali bobele kozela ete ngonga yango ékoka. Mpe kobomama moko na nzela na móto 
ekozala, ndenge esalemaka kuna na nzela na mai.

Mpe baninga, na nyonso oyo bozali kosala, soki ozali Moklisto mpe ozali na Nzambe kati na motema 
na yo, mpe oyebi ete osili kolongwa na kufa mpe koingela na Bomoi, osengelaki kozala moto na esengo 
koleka na mokili mobimba. Ntango Molimo Mosantu kati na yo …

108

Ntango Biblia elobi: “Yesu Klisto motindo moko, lobi loleki, lelo mpe libela.”

Bibongiseli balobaka: “Kasi biso tondimaka ete bikamwa bisili koleka.”

Molimo Mosantu alobi: “Amen. Yesu Klisto azali ndenge moko lobi loleki, mpe libela. Ezala bongo. ”

Soki Biblia elobi: “Bobongola mitema, mpe bobatisama moko na moko na Nkombo na Yesu Klisto mpo 
na kolimbisama ya masumu na bino, bokozua Molimo Mosantu. Mpo elaka ezali mpo na bino, mpe bana na 
bino, kino na Mabota, baoyo nyonso bazali mosika, baoyo nyonso Nkolo Nzambe na biso — baoyo nyonso 
Nkolo Nzambe na biso akobianga. ” Bomoni? (Ezali te: “Baoyo nyonso ba-Metodiste babengaka, ba-
Batiste babengaka.”) Kasi, “baoyo nyonso Nkolo Nzambe na biso akobianga, bakozua Molimo Mosantu, 
mpe bakozwa libatisi na Nkombo na Yesu Klisto.” Yango nde Biblia elobi.

Ntango yango ebeti yo, okoloba: “Amen.”

Lingomba elobaki: “Oh, bokeseni ata moko te ezali.”

Kasi Molimo Mosantu oyo kati na yo, elobaka: “amen” na Liloba na Ye. “Moto akobika bobele na lipa 
te, kasi na Liloba oyo ebimaka na monoko na Nzambe.” Yango wana.

Nalingi ete bolakisa ngai Likomi moko esika oyo elobami ete mbuma ya pome nde ebandaki makambo 
oyo tozali na yango sikawa. Nalingi bolakisa ngai ete baliaki nde mbuma ya pome. Natalisaki na bino ete 
Kaina, kuna, akanisaki likambo moko wana, mpe momboto na ye ezali kokoba kokanisa lolenge moko.

Kasi emoniseli ya molimo ya Nzambe ezali kotalisa, na nzela na Biblia, ete ezalaki boyebani nzoto kati 
na mobali mpe mwasi, libanda ya libala. Kuna nde esika bingambe bautaki. Kuna nde esika lisumu euti. 
Kuna nde esika libebi na bino euti. Yango euti nde kuna.

Sikawa botala malamu na nyonso oyo — oyo, botala — nyoka azalaki mbala mibale mayele koleka. 
Momboto na ye ezalaka ntango nyonso mayele mbala mibale koleka. Mpe nakosepela komata likolo na 
eteyelo oyo mpe kokamata mikró oyo na loboko na ngai, [Ndeko Branham aningisi mikró — N.D.E.], mpe 
kotia makolo na ngai likolo na eteyelo, mpe koloba boye. Mpe lelo, bato ya mayele na bino ya minene 
bazali wapi? Mokengeli na bino, oyo akendeki koluka boyebi mingi ya boongó, mpe azali kotema wana; 
azali mokengeli ya mangomba minene koleka kati na ekólo, mpe bongo na bongo motindo wana. Momboto 
ya nyoka ezali wapi? Na bisika ya mayele mingi ya boye; bwanya, bato ya mayele ya mabe. Wana nde 
esika azuami. Wana nde esika azali.

“Na makasi te, na nguya mpe te, kasi na Molimo na Ngai, elobi Nkolo.” Bomoni? Kuna nde epai bino …

Mpe bokamata mwa ndeko mobali moko oyo atelemi kuna na litúmu, koleláká makasi, mpe ntango 
mosusu atelemi wana azali kobeta lindanda moko ya kala mpe kolobáká: “Ndeko, yaka, ndimela Nkolo!”
111

Mokengeli aleki wana mpe alobi: “Hum! Nakopesa nzela te ete losambo na ngai … Ee, nakozala na 
boyokani te, nakotika te ete … nakotika te ete Liddy ná Johnny mpe bamisusu bamona ngai na esika ya 
lolenge wana. ” Koba kokende liboso, momboto ya Zabolo, ozali kokende na esika na yo ya Seko na Seko 
ata bongo. Ya solo. Nakokaki koloba liloba mosusu na esika wana, mpe koloba: “bana ya makango” mpe 
ezali mpenza bongo. Mpamba te, bomoni, bino …

“Moto moko te akoki koya epai na Ngai, bobele soki Tata na Ngai akobenda ye. Mpe baoyo nyonso 
bakoya epai na Ngai, Nakosekwisa bango na mokolo ya suka. Eloko ata moko te ekobunga. Nazali na 
yango. Nakobomba yango. Moto moko te akoki kosala yango, kozanga oyo. ”

Nyonso ezali kati na Ye. Okoki koloba te: “Nasalaki eloko moko.” Ngolu ya Nzambe nde esali yango 
nyonso. Na boye, ngai nasali eloko moko te. Nazalá ata na eloko moko ya kosala te; bino mpe lokola. 
Bolongobáni ata na éloko moko te. Nzambe moto asali yango nyonso. Yo otiá mosapi na yo ata na eteni

moko te na yango. Yo olobaki te: “Ee, nauti na libota moko malamu. Nasálá boye. ” Yango ezali ata na 
ntina moko te. Nzambe nde azali Moto oyo asali yango; Ngolu na Nzambe.

Bolimbisa ngai sikawa, tokomi naino ngonga ya zomi na moko te, kasi nakosilisa, ata bongo. Bomoni?112

Bato boni bazali kososola ete Biblia elobi ete makambo oyo ezali Solo; koleka bino baoyo ya Branham 
Tabernacle? [Losambo elobi: “Amen.” — N.D.E.] Sikawa, ezali bobele pene na zomi na motoba ya 
makambo oyo tozali kolakisa mpe kondima. Kasi, bobosana te, mpo na bino baleki nzela, nakoki koloba 
boye, bino baoyo bozali bandimi ya losambo oyo te. Lolenge biso tondimaka oyo, ete oyo ezali Biblia, 
mpe Biblia ezali Solo ya Nzambe.

Mpe tondimi ete, na Kondimana na Kala, kuna, bazalaki na lolenge moko ya koyeba nini ezalaki solo 
mpe nini ezalaki solo te.

Sikawa, biso nyonso toyebi ete bazalaki na mibeko oyo mikomami. Bato boni bayebi yango? Mobeko, 
ba — mibeko mizalaki kati na sanduku, mpe bongo na bongo; malamu, mpe mobeko oyo ezalaki kotala 
mibeko. Elobami: “Okosala ekobo te. Moto oyo asali ekobo, akobomama na mabanga.” Bomoni? Wana 
ezalaki e — etinda, to etinda uta na mobeko. Bongo, sanduku etiamaki boye; mitinda mizalaki na kati 
kuna, mpe mibeko ya mitinda mizalaki kati na mabenga na mopanzi ya sanduku. Soki mobali moko aye 
awa, asalaki ekobo; bazalaki kotia loboko awa mpe kozwa eloko oyo mobeko elobaki: “bómbamba ye 
mabanga.” Bakomema ye mbala moko libanda mpe bakobamba ye mabanga. Wana nde eloko mobeko 
elobaki likolo ya etinda wana.

Sikawa bazalaki na lolenge mibale mosusu ya koyeba. Misato ezalaka ntango nyonso litatoli. Bazalaki 
na lolenge mosusu ya koyeba, mpe ezalaki to na nzela ya mosakoli to na moloti ndoto. Bato boni bayebi 
yango? “Soki moto moko azali kati na bino oyo azali moto ya molimo, to mosakoli, Ngai Yawe Nakomitalisa 
na ye na ba-ndoto, mpe Nakoloba na ye na bimononeli.” Ya solo. Na boye, azalaki moto oyo asakolaka.

Sikawa, soki moto moko ayei wana, alobi: “Oh, Aleluya, nazali na yango! Nazali kosakola sikawa na 
Nkombo na Nkolo. Nazali na emoniseli. ” Bazalaki kolekisa yango ndenge bino bato mosusu bosalaka te. 
Bazalaki kotala yango malamu na nzela ya Nzambe, liboso.

Sikawa, likolo na libenga ya ntolo ya Alona ezalaki na oyo bazalaki kobenga Ulimu mpe Tumimu, Bato 
boni basila koyoka liloba yango? Ezalaki nini? Ezalaki nde mabanga zomi na mibale, motoba na ngámbo 
mokomoko, ya bankoko zomi na mibale; yasipe, Yuda, mpe bongo na bongo kokita, mabanga zomi na 
mibale. Mpe na nsima bazalaki kokamata mosakoli, to moloti ndoto yango, mpe kokanga libenga ya ntolo, 
mpe kotelemisa ye wana. Mpe bazalaki koloba: “Sikawa, sakola mpe loba esakweli na yo.”

“Nkolo asololi na ngai mpe Alobi — makambo boye to boye.”

Atako emonanaki lokola solo ndenge nini, ekoki komonana lokola ete ezali mpenza na molongo ya 
solo; kasi soki bapole wana esanganaki te elongo mpo na kobimisa lángi ya monama epai nyonso wana, 
na Ulimu mpe Tumimu, bapole yango bizalaki kosangana elongo, makambo ya lolenge na yango ezalaki 
kosalema mpo na kotatola. Bomoni, Nzambe akokisaka ntango nyonso Liloba na Ye. Bomoni? Mpe soki 
bapolé wana ya kokamwa engengaki kuna te, na ntango wana, ezali na ntina te ata soki emonanaki 
lokola likambo ya solo, ezalaki lokuta.

Soki molóti ndóto moko alobaki: “Nalotaki ndóto, mpe ndóto yango elobaki, ete, 'Yisalaele asengelaki 
kolongwa mpe kokende na esika boye, 'mpo ete Basulia bakoya na ngámbo oyo mpe bakozinga yango.'” 
Bakomema molóti ndóto yango kuna; ye akoloba ndóto na ye. Soki bapolé yango engengaki na esika 
wana te, azalaki na libunga, ata soki … Soki Basulia basilaki kokoma kuna na esika ya etumba, azalaki na 
libunga. Te, mbuta muntu. Bango, na ntembe te, esengelaki kotalisama polele na Ulimu mpe Tumimu.

115

Sikawa moto nyonso ayebi ete bonganganzambe ya kala esilaki koleka, kolongolama, mpe Ulimu mpe 
Tumimu elongolamaki elongo na yango. Toyebi yango, boye te? [Losambo elobi: “Amen.” — N.D.E.]

Mpe bonganganzambe ya esika ebandaki. Nini? Biso tozali nde na Ulimu mpe Tumimu moko lelo? Iyo, 
mbuta muntu. Liloba na Nzambe! Iyo, mbuta muntu. Yango oyo. Soki moto moko azali na emoniseli ya 
lolenge moko boye, to alobi likambo moko, to malakisi moko oyo ezali kokokana te mpe … mpe ezali 
koyokana te na Biblia oyo, ná Makomi na mobimba na yango, azali na libunga. Ata soki azali moto ya 
ebongiseli nini, ata soki azali malamu ndenge nini, ata azali na mayele ya ndenge nini, ata soki atanga 
kelasi mingi, azali na libunga.

Mpemoto nyonso, ntango ayebisi yo makambo oyo, oyo biso tolakisi awa na losambo, mpe ayebisi 
yo, ete: “Soki bamwangisi yo mai, ezali na yango malamu,” ayebisi yo lokuta. Yango ekongenga na Ulimu 
mpe Tumimu te. Ntango ayebisi yo ete: “Kosopelama mai ezali malamu,” alobi na yo lokuta. Akoyebisa yo: 
“Kobatisama na nkombo ya ”Tata, Mwana, Molimo Mosantu,' ezali na yango malamu,“ alobi na yo lokuta. 
Soki ayebisi yo: ”Mikolo ya bikamwa esíli koleka,“ alobi na yo lokuta. Soki ayebisi yo: ”Ezali malamu mpo 
na  basi  koteya,“  alobi  na  yo  lokuta.  Soki  ayebisi  yo:  ”Ezali  malamu mpo  na  yo  kokoba  kokangama  na

116

ebongiseli na yo,“ alobi na yo lokuta. Ekongenga te na Ulimu mpe Tumimu. Mpe makambo koleka zomi na 
mibale oyo euti na ”MAMA NA PITE,“ mpe ebandi kouta kuna, mpe yango nde ntina tozali kotikala mosika 
na bibongiseli.

Tolingi bandeko na biso ya mibale mpe ya basi oyo bazali kati na bibongiseli wana. Kasi ezali te na 
kokende mpe koloba: “Nazali Metodiste,” nde ezali kosala yo Moklisto, mpo na ngai. Ozali Moklisto mpo 
ete obotami na Molimo na Nzambe. Ozali na ntina ya kozala Metodiste to Batiste te. Ozali na ntina ya 
kozala moto na yango te. Osengeli bobele kobotama na Molimo ya Nzambe. Bondimi yango? [Losambo 
elobi: “Amen.” — N.D.E.]

Likolo na miboko oyo, soki moto moko azali awa oyo alingi kosala elongo mpe kokota kati na boyokani 
ya kosambela oyo, mpe alingi ko— alingi kozindisama na mai, kobatisama na Nkombo na Yesu Klisto, líziba 
yango oyo. Bakobatisa na mwa ntango moke.

Soki moto moko azali, bato mingi awa, moto oyo alingi koya, na lolenge mosusu? Tozali awa. Ya solo.

Sikawa, to — biso tozalaka na bakalati ya bandimi te; bino boya bobele awa na losambo oyo. Tondimi 
ete Klisto azali kati na lingomba ya ba-Metodiste, lingomba ya ba-Batiste, lingomba ya ba-Presbiterien. 
Azali na bandimi kati na moko na moko na bango. Mpe eloko oyo ezali kozanga lelo ... esakweli ya lokuta 
nde ezali kobimisa biloko wana, malakisi ya mangomba yango, oyo ekeseni mpenza ná Biblia.

Sikawa, soki moto moko atalisi ngai Yango mpenza polele, na ntembe te nalingaki mpenza komi … 
Nandimi ete nazali mpenza na Molimo na Nzambe na kati na ngai, mpo ete nalukaluka na Biblia oyo, mpe 
nayá kobongisa likambo yango. Soki náyáki bobele awa mpe napesi mokambi mbote ya maboko, mpe 
natie nkombo na ngai likolo na buku, kasi názali kaka na boyini mpe na mayele mabe kati na motema na 
ngai, mpe názali kaka na bilulela ná koswana, mpe kokoba kozanga kondima ete Yesu Klisto azali mobikisi 
monene ya bokono, mpe bongo na bongo, nalingaki kokende mbala moko kobongisa ná Nzambe, na 
lombango mpenza. Nandimi solo ete nalingaki kosala bongo. Na — nalingaki mpenza kozala sembo na 
ntina na yango. Nakokende kobongisa ná Nzambe. Soki natelemi bobele mpo na nazali Batiste to 
Metodiste, nakokende kuna kokotisa Boklisto na motema na ngai. Nalingaki kosala yango. Iyo, mbuta 
muntu.

Sikawa bobosana te kolamuka oyo ezali koya, yango ekobanda, soki Nkolo alingi, na mokolo ya 
misato oyo ezali koya na mpokwa. Yango ekofanda likolo ya miboko oyo.

Boyoka, baninga, Nzambe ya bomoi mpe ya solo Azali. Ya solo. Yesu Klisto azali Mwana na Nzambe. 
Molimo Mosantu azali kati na Lingomba lelo.

Bongo, soki ezalaki bobele moto moko nde ayebisaki ngai bongo, nalingaki kozala na makoki ya 
kobeta ntembe na yango. Kasi, boyoka. Mokolo moko kuna, ntango nazalaki mwana mobali moke, 
natelemaki na nse ya nzete; Namonaki Ye. Nayokaki Ye. Ayebisaki ngai, Alobaki: “Zala mosika ya basi 
wana ya mbindo. Zala mosika na makaya. Zala mosika na Kotuka, na komelaká masanga, mpe na 
makambo nyonso wana. Nazali na mosala moko mpo ete osala yango ntango okokoma mokolo. ” Nayebi 
ete Azali solo, Nzambe ya bomoi oyo Abatelaka Liloba na Ye.

Ntango nakomaki mwa mokolo, boni Akutanaki na ngai, boni Alobaki na ngai! Boni namonaki Ye kuna, 
lokola nzete ezali kopela móto, mpe Móto yango ezalaki kotambola zonga zonga kuna! Ndenge namoná 
Ye koloba mpe kosakola mpenza mpenza likambo oyo ekosalema; mpe ntango nyonso, ekokisamaka 
malamumalamu mpenza, na lolenge oyo ebongi be mpenza.

Ye oyo alobaka makambo mabongi be lolenge wana, ezali bobele Ye nde apemelaka ngai mpo na 
koteya Biblia oyo ndenge nateyaka Yango. Ya solo. Boye, Ezali kouta na Nzambe. Mpo na ngai, ezali 
Nzambe na Nguya nyonso, mpe Azali ndenge moko lobi loleki, lelo, mpe libela.

Yesu alobaki: “Nauti na Tata, mpe Nazali kokende na Tata.” Ntango Ayaki …

Ntango Azalaki Nzambe kati na biliki, Azalaki Pole oyo ezalaki kopela móto. Mpe bato boni bayebi 
yango? [Losambo elobi: “Amen.” — N.D.E.] Azalaki Pole ya Móto, Likonzi na Móto.

Bongo Ayaki awa na mokili, mpe Alobaki: “Nauti na Tata, mpe Nazali … Nauti na Nzambe, mpe Nazali 
kozonga na Nzambe.”

Ntango Akufaki, Akundamaki, Asekwaki lisusu, mpe Polo na nzela na Damaseke akutanaki lisusu na 
Ye, Azalaki nini? [Moto moko alobi: “Likonzi na Móto.” — N.D.E.] Azali kaka Likonzi na Móto. Iyo, mbuta 
muntu.

Asalaki nini ntango Azalaki awa na mokili? Asalaki nini ntango akutanaki na Polo? Atindaki ye lolenge 
nini? Atindaki ye epai na mosakoli moko oyo ayebisaki ye lolenge ya kobatisama, alobaki na ye eloko ya 
kosala; atiaki maboko likolo na ye mpe abikisaki ye, ayebisaki ye ete amonaki emononeli.

Yesu moko wana azali awa lelo, kosáláká makambo moko, mpe kaka Likonzi na Móto moko wana, 
kotéyáká likambo moko wana, mpe kotatóláká yango na Liloba na Ye, mpe na bilembo ná bikamwa. 
Natondi na esengo mpo nazali Moklisto, nayebi te násála nini. Nazali na esengo mingi ndenge ozali 
Moklisto.

Mpe bino, losambo oyo, nayebisaki bino ete tokobongola nkombo na yango. Ezali malamu te mpo ete 
yango ézala Branham Tabernacle. Wana ezali bobele moto, bomoni. Tokobongola nkombo na yango, 
kopesa yango nkombo mosusu. Tokotála likambo yango, na mwa ntango moke. Nalingi bobele ete yango 
ézala lo — losambo ya Nzambe na bomoi. Nalingi te ete ézala Metodiste, Batiste, Presbiterien, 
Pantekotiste. Ngai …

Bato nyonso wana, nalingi bango na motema na ngai mobimba. Ngai nayebi te soki nani azali nani. 
Nazali na makoki te ya koyebisa bino. Nasengeli bobele koteya Liloba. Nazali kobwaka monyama mpe 
kobenda yango. Ezali na magbolóló, mpe ezali na mampulututu ya mai, mpe ezali na banyoka, mpe 
ndambo na mbisi mpe ezali. Nzambe nde asengeli kozwa mokano na ntina na yango. Nazali bobele 
kobenda monyama, koteya bobele Liloba mpe kobenda yango na kati, nazali koloba: “Bango oyo, Nkolo, 
zongazonga na etumbelo. Yo oyebi baoyo ya Yo; Yo oyebi bango uta na kozalisama. Ngai nayebi te nani 
azali nani. Yo oyebi, na bongo ezali likambo na Yo, Nkolo. Wana nde likambo ya malamu koleka nakoki 
kosala. Nakokende awa mpe kopepa ná monyama ya monene esika mosusu sikawa, mpe kokotisa etonga 
mosusu na kati. Yango nde nyonso nakoki kosala. ” Malamu.

Oh, mposa ngai nakende kuna,
Mposa nakende kuna;
Ndako na ngai ya lola kitoko be,
Mposa nakende kuna.

Sikawa bobosana te, moto nyonso oyo alingi kozwa elaká ya bokutani, abengá bobele Mbuta muntu 
Mercier awa: BUtler 2-1519. [Nimero ya telefone ebongolami.— N.D.E.] Tokozala na esengo ya komona 
bino. Soki balingami na bino bayei, kasi basengeli kokende na lombango na ntango kolamuka ezali 
kosalema … Sikawa, ngai nalingi kokende, kobanda na mpokwa oyo, kotikala ngai moko, mpe nakokende 
mpo na mikolo mibale sikawa, mpo názala ngai moko.

Nakokota bobele kuna mpo na koyekola, na koloba boye: “Nkolo, Ozali pene na ngai. Nayebi ete Ozali 
awa. Mpe Liloba na Yo elobi ete 'Okobelema na baye bazali kobelema na Yo. ” Nakokoba kobondela mpe 
kosenzela kino nakomona Likonzi na Móto oyo kobanda koningana. Na ntango wana Nayebi ete ebelemi. 
Boye nakotambola na etumbelo mpo na liyangani ya lobiko na nzoto, mpo na kobondela, mpe kosala 
makambo oyo nakoki kosala mpo na kosunga babeli mpe bato na mawa.

Tosepeli na boboto na bino sikawa. Mpe ntango bozali koya, boya ná kondima, mpe tozali kolikya ete 
tokozala na liyangani moko ya nkembo. Nalingi koloba ete …

Ndeko Jeffries, azali awa na mpokwa oyo? Tolingi komonisa botondi mpo na Ndeko Jeffries ná mosala 
na ye. Nakanisi asili kozonga na bisanga, mpe nyonso wana.

Nasepeli komona Ndeko mobali ná Ndeko mwasi Wright, mpe mingi kati na bino awa.

Mpe namonaki molobeli Robertson awa, eumeli te, auti kokota kala mingi te. Nazalaki na mposa ya 
kopesa ye longonya mpo na — mpo na liteya na ye ya mokolo wana. Moto moko te alobaki soki ezalaki 
nani. Nayokaki nsoni. Ateyaki liteya moko malamu likolo na esakweli, eloko moko lokola oyo nateyi na 
mpokwa oyo.

Mpe na sima, ezalaki na motei mosusu awa na ntongo ya lelo, to lobi na butu, Ndeko Smith, ya 
lingomba ya ba-Metodiste … to Lingomba ya Nzambe, awa. Nayebi te soki azali awa na mpokwa oyo, to 
te. Soki bobele otelemi awa na etumbelo oyo mpe otali kuna na suka, ezali mwa mpasi mpo na komona, 
ezali patátálú, bomoni, mpe okoki komona te. Soki ozali awa, Ndeko Smith, tosepelaka na yo.

Mpe oyo afandi awa boye, ezali mwa ndeko mobali oyo ya Georgie te, afandi kaka awa na sima, 
pembéni ya Ndeko Collins? [Ndeko Neville alobi: “Iyo.” — N.D.E.] Nasepeli komona yo lisusu awa na 
mpokwa oyo, ndeko.

Mpe na baoyo batikali, bino banso, moto moko moko ayebi bino malamu.

Nandimi ete oyo ezali ndeko mwasi ná ndeko mobali oyo bakendeki kobondela mpo na elenge mwasi 
na ntango wana, kaka awa, monganga moko afandi na ngambo oyo. Nkolo ápambola yo, monganga.

Sikawa, bolimbisa ngai, bobetisama libaku na ntina na ngai te, bino batei ná bandeko, mpo na lolenge 
mpenza oyo nazali kokotisa makambo oyo na makasi nyonso ndenge nakoki. Oyo ezali losambo na biso. 
Ezali ndenge biso tondimaka, mpe tolingi kofandisa Yango likolo na Liloba, mpe koningisa bato na Yango. 
Bongo, soki ekomeli yo ete obima na molongo, biso tokozonga lisusu mpo na koloba: “Oyebaki yango 
malamu. Ezali awa na kati na bande. ” Bomoni? Ezali bongo. “Yango oyo kati na bande.”

Tozali lisusu na makambo ebele oyo tosengelaki kobakisa wana, Leo. Kasi, kasi biso … Bozali na 
yango ya kokoka. Botikala sembo na Yango, mpe tokomona oyo etikali na nsima na mwa ntango. Ezali 
lokola moto wana, oyo azalaki kolia mbuma ya pasteke, alobaki: “Ezalaki mpenza kitoko, kasi mosusu na 
yango ezali.” Boye tozali na yango mingi mpenza, kutu mosusu ezali koya.

Nkolo ápambola bino, mingi mpenza. Wana biso … Tokozala na molulu ya libatisi sikawa. Ndeko Neville, 
ezali bongo? [Ndeko Neville alobi: “Iyo, nakanisi ezali bongo.” — N.D.E.] Moto moko azali awa mpo na 
kobatisama kaka sikawa? Ezali na ntina te soki ozali nani; tozali — tozali awa mpo na kobatisa. 
Bótombola maboko, baoyo basengelaki kobatisama. Moto moko, nakanisi ezalaki … Mwasi moko azali awa. 
Mpe moto mosusu azalaki? Sikawa, tozali na bilamba awa mpo na mibali mpe mpo na basi.

Sikawa, tozali koloba na bino te ete “Bobima na lingomba ya ba-Batiste. Bobima na lingomba ya ba-
Metodiste. ” Tolobi bongo te. Yo zonga mbala moko na lingomba na yo. Kasi soki naino obatisámá 
engebene na Makomi te, na Nkombo na Nkolo Yesu … Kaka na Nkombo na “Yesu” te, sikawa. Na Nkombo 
na “Nkolo Yesu Klisto,” wana nde Makomi. Obatisamaki mabe.

Nalingi mikakatano te ntango nakokóma na ebale. Nakolinga ete makambo nyonso ezala mpenza 
polele na ndenge ekoki, ntango nakosimba tike na ngai na maboko, bomoni, mpamba te nakolinga komata 
na ntango yango. Nakopesa bino toli ete bosala mpe bongo.

Zonga na losambo na yo. Wana ezali likambo na yo ná Nzambe. Wana nde nyonso nakoki koyebisa 
bino.

Kasi ata moto moko te kati na Makomi abátisámá na lolenge mosusu, bobele na Nkombo na “Nkolo 
Yesu Klisto.” Mpe baoyo babatisamaki, bapesamaki motindo na Santu Polo, oyo alobaki: “Soki Mwanje 
moko ateyi eloko mosusu, tika ete alakelama mabe.” Apesaki bango motindo ete bakende kobatisama 
lisusu, na Nkombo na “Nkolo Yesu Klisto.” Ya solo. Mpe asalaki yango. Mpe oyo asalaki, apesi biso etinda 
ete tósala yango; mpe yango nde tokosala, soki Nzambe alingi.

Biso tondimaka na bosukoli makolo. Tondimiaka kati na elambo.

Tondimaka Boyei ya mibale ya Klisto, nzoto ya mosuni oyo ezali komonana ya Nkolo; Molimo te, kasi 
nzoto ya mosuni ya Nkolo Yesu oyo ekozonga lisusu na nkembo.

Tondimaka lisekwa kati na nzoto ya bakufi, mpo na kozwa nzoto, ya kala mpe ya masusa lokola 
ntango tokótaka kati na nkunda te; kasi oyo ya sika, na esengo mpenza ya bolenge, mpo na kobika 
libela.

Tondimaka kati na bozangi kokufa ya bomoto ya kati, na ntembe te. Tondimaka ete ezali bobele na 
lolenge moko ya Bomoi na Seko, mpe yango nde Bomoi oyo ozali kozwa uta na Klisto Yesu. Ezali mpenza 
solo.

Yango wana, todimaka te na etumbu ya Seko. Tondimaka na lifelo oyo ezali kozika, ya sufulu mpe ya 
móto, kasi tondimaka te ete ezali kozika mpo na libela, soki bongo, ozali na Bomoi na Seko. Bomoi na 
Seko ezali bobele moko; Euti na Nzambe. Ezali solo. Okozika ntango mosusu mpo na mibu milió moko, 
milió zomi ya mibu, nayebi te, kasi okoki kozala na Bomoi na Seko te. Okoki kozika mpo na libela te … 
Okoki kozika libela, kasi mpo na seko na seko te. Bomoni, bokeseni ezali kati na seko mpe libela. Libela 
ezali libela na libela, eloko oyo ezali kokangisa, elingi koloba “ntaka ya ntango.” Kasi Seko, ozali na 
etumbu ya Seko te.

Ozali na Bomoi na Seko, mpo ete lolenge ya Bomoi na Seko ezali bobele moko. Mpe ye oyo azali na 
Bomoi na Seko, azali kobika mpe apambolami na Nzambe mpo na libela.

“Kasi bomoto na kati oyo ezali kosumuka, bomoto na kati yango …” Nini? [Losambo elobi: “…. 
ekokufa” — N.D.E.] Ya solo. Boye, yango ezali Bomoi na Seko te. Solo mpenza. Ezali — ezali na etumbu 
na yango, kasi Bomoi ya Seko te.

Boye, bomoni, makambo ya koteya ezali naino mingi, tokomona yango sima. Nkolo ápambola bino.

Sikawa tóyemba loyembo ya kitoko oyo, wana ndeko na biso ya mwasi azali kokota kuna. Nandimi 
ete mwasi oyo akoki …

Rosella, ezali mama na yo? [Ndeko mwasi Rosella alobi: “Iyo.” — N.D.E.] Ee, Nzambe pambola 
motema na yo! Nasepeli komona yo, ndeko mwasi, kosala yango. Ezali malamu mpenza.

Rosella Griffin, moko na baninga ya malamu koleka oyo tozali na bango. Azali elenge mwasi oyo 
azalaki molangwi masanga; mpo na boko kati na bino awa, oyo bazali bapaya. Ezali na yango kotungisa 
Rosella te mpo na ngai koloba bongo. Ntango amatáki na eteyelo kuna na — na esika … kuna na Indiana. 
Soki bosila komona moto na mawa, azalaki moko na bango, ná miso ebima. Na ntango minganga minene 
minei  ya  Chicago  balobaki  ete  azali  …  Etonga  ya  balangwi  masanga  oyo  bayebani  te,  mpe  basusu,

batikaki ye. Kasi na butu moko, ntango ayaki na liyangani, Molimo Mosantu atondolaki makambo ya bomoi 
na ye mpe Alobelaki ye yango kaka wana. Ekataki likambo.

Botala ye sikawa, nabanzi azali na mibu ntuku misato na ndabo, kasi okoki kopesa ye mibu zomi na 
mwambe; elenge mwasi kitoko. Atikalá lisusu komela wiski te uta wana; azali lisusu na mposa na yango 
te. Azali kobika mpo na Klisto, kotambolaká na babalabala, bipai nyonso, kotatolaká mpo na nkembo na 
Nzambe epai na basumuki mpe balangwi masanga, na bisika ya mobulu mpe bisika mosusu nyonso, na 
Chicago, kosalaká eloko moko mpo na Nkolo.

Azwaki libatisi na Nkombo na Nkolo Yesu, mpe mama na ye ayei na mpokwa ya lelo mpo na kosala 
motindo moko; soki Nzambe akoki kobikisa ye, soki Yesu akoki kobikisa ye … “Nyonso bokosala na maloba 
to na misala, bósala yango na Nkombo na …” [Losambo elobi: “ Yesu Klisto.” — N.D.E.] Yango nde Biblia 
elobi. Ya solo.

Malamu, sikawa tokoleka na milulu ya libatisi. Tokoboma mwinda mpo na mwa ntango moke wana 
tozali komilengela mpo na mosala, mpo na libatisi, mpe — mpe na nsima tozali kolikya kolekisa ntango 
malamu kati na Nkolo.

Bokosala mosala ya libatisi na mpokwa ya lelo? Malamu, ekozala malamu — ekozala malamu ete 
ómilengela. Mpe nakobanda, nakokamba banzembo mpe makambo na ntango tozali kokoba. Wana bazali 
kosala … [Ndeko Neville alobi: “Ezali na mwa bilamba kuna, Doc?” — N.D.E.] Bilamba ya libatisi, Doc, 
nokinoki. Malamu.

Tika toyemba moko na banzembo kitoko oyo ya kala ... [Ndeko Branham azali kokamba banzembo ya 
lisanga, wana Ndeko Neville azali kobatisa ndeko mwasi — N.D.E.]

[Maloba mazangi na eteni oyo ya bande — N.D.E.] Na boye, tika tosala yango wana tozali kokende, 
tosengeli kosala nini?

Kamata Nkombo na Yesu,
Tokofukama na makolo na Ye,
Mokonzi na bakonzi na Lola, tokopesa Ye motole,
Ntango mobembo na biso ekosila.

Malamu, totelema!
Kamata Nkombo na Yesu,
Mwana na mawa mpe bolozi;
Ekopesa yo esengo mpe libondisi;

Nakoyebisa bino likambo tokosala. Baluká mpe pesa mbote ya loboko na moto moko kuna, mpe lobá: 
“Mbote, ndeko, Nazali mpenza na esengo ya kozala na liyangani elongo na yo. ”

Nkombo ya ntalo, O ya kitoko
… mpe esengo ya Lola;
Nkombo ya ntalo, Nkombo ya ntalo, O ya kitoko …


